
REFERENCIA DO CONSELLO DA XUNTA DE GALICIA 
QUE TIVO LUGAR EN SAN CAETANO 

O 5 DE OUTUBRO DE 2026, 
 BAIXO A PRESIDENCIA DE  

ALFONSO RUEDA VALENZUELA 
 

PROXECTO DE LEI 
 

 Proxecto de Lei de Administración local de Galicia. 
 

DECRETOS 
 

CONSELLERÍA DE VIVENDA E PLANIFICACIÓN DE INFRAESTRUTURAS 
 

 Decreto polo que se modifica o Decreto 73/2026, do 29 de xuño, polo que se 
aproba o cambio de titularidade a prol do Concello de Oleiros, de estradas e 
treitos delas titularidade da Deputación Provincial da Coruña. 

 
 Decreto polo que se aproba o cambio de titularidade a prol do Concello de Bueu 

do treito inicial da estrada PO-315 con inicio no p.q. 0+000 e final no p.q. 1+090, 
xunto co seu dominio público viario. 

 
ACORDOS 

 
CONSELLERÍA DE PRESIDENCIA, XUSTIZA E DEPORTES 
 

 Acordo polo que se aproba definitivamente o proxecto de trazado e construción 
de treitos comúns no Camiño do Norte, ruta da costa e ruta do interior, tamén 
coñecido como Camiño Primitivo ou de Ovedo, de clave 2024/130.  

 
CONSELLERÍA DE MEDIO AMBIENTE E CAMBIO CLIMÁTICO 
 

 Acordo polo que se toma razón da posta en marcha do Portal de Acción 
Climática. 

 
CONSELLERÍA DE POLÍTICA SOCIAL E IGUALDADE 
 

 Acordo polo que se autoriza a sinatura dun convenio de colaboración entre a 
Consellería de Política Social e Igualdade e a Universidade de Santiago de 
Compostela, para a aplicación da gratuidade da atención educativa na escola 
infantil 0-3 Breogán de titularidade desta última. Importe: douscentos vinte e 
tres mil oitocentos euros (223.800,00€).  

 Acordo polo que se autoriza a sinatura dun convenio de colaboración entre a 
Consellería de Política Social e Igualdade e a Federación DOWN GALICIA e as 
súas entidades federadas, Asociación Síndrome de Down “Teima” de Ferrol, 
Asociación Síndrome de Down de A Coruña, Fundación Down Compostela, 
Asociación Síndrome de Down de Lugo, Down Pontevedra “Xuntos” Asociación 
Síndrome de Down, Down Vigo: Asociación para el síndrome de Down e 
Asociación Down Ourense, para o financiamento do proxecto de aprendizaxe e 
inclusión socio-laboral no exercicio 2026. Importe: cento noventa mil euros 
(190.000,00€).  

 
 Acordo polo que se autoriza a tramitación do expediente de gasto relativo á 

contratación, suxeita a regulación harmonizada, da reserva e ocupación de 
prazas no servizo de atención residencial a persoas maiores en situación de 
dependencia nos concellos de Celanova, Lalín e Vilagarcía de Arousa. Importe de 
licitación: un millón setecentos dous mil novecentos trinta e sete euros con 
sesenta céntimos (1.702.937,60€). Valor estimado: catro millóns novecentos oito 
mil douscentos oitenta e oito euros (4.908.288,00€).  

 
CONSELLERÍA DE ECONOMÍA E INDUSTRIA 
 

 Acordo polo que se aproba definitivamente o proxecto de interese autonómico 
para a ampliación do parque empresarial do Corgo, Lugo. 

 
CONSELLERÍA DE SANIDADE 
 

 Acordo polo que se toma razón da contratación da subministración sucesiva de 
material funxible e posta á disposición do equipamento necesario para a 
realización de hemodiálise para a Área Sanitaria de Santiago de Compostela e 
Barbanza, por un importe total de licitación de tres millóns cento oitenta e un 
mil novecentos vinte e un euros con corenta e catro céntimos (3.181.921,44 €) IVE 
engadido, e un valor estimado de seis millóns setecentos noventa e seis mil 
cincocentos corenta euros con vinte e dous céntimos (6.796.540,22 €). 

 
 Acordo polo que se autoriza a contratación da subministración sucesiva, 

mediante acordo marco de dispositivos oclusores cardíacos e sistemas de acceso 
transeptal auricular para as áreas sanitarias da Coruña-Cee, Santiago-Barbanza, 
Lugo-A Mariña-Monforte, Vigo e Pontevedra-O Salnés, por un importe total de 
licitación de catro millóns douscentos nove mil trescentos oitenta e oito euros 
(4.209.388,00 €) IVE engadido, e un valor estimado de oito millóns cento sesenta 
e nove mil setecentos oitenta e oito euros (8.169.788,00 €). 

 
 Acordo polo que se aproba o Plan de reforma da Atención Primaria. 

CONSELLERÍA DE CULTURA, LINGUA E XUVENTUDE 
 

 Acordo polo que se autoriza a sinatura dun convenio de colaboración entre a 
Consellería de Cultura, Lingua e Xuventude e a Università degli Studi di Roma "La 
Sapienza" (Italia) para a docencia, a investigación e mais a promoción da lingua, 
literatura e cultura galegas, por un importe total de doce mil euros (12.000,00 
€), así como a superación de límites do artigo 62.2 do Regulamento da Lei de 
subvencións de Galicia. 

 
 Acordo polo que se autoriza a sinatura dun convenio de colaboración entre a 

Consellería de Cultura, Lingua e Xuventude e a Universidad Complutense de 
Madrid (España) para a docencia, a investigación e mais a promoción da lingua, 
literatura e cultura galegas, por un importe total de doce mil euros (12.000,00 
€), así como a superación de límites do artigo 62.2 do Regulamento da Lei de 
subvencións de Galicia. 

 
 Acordo polo que se autoriza a sinatura dun convenio de colaboración entre a 

Consellería de Cultura, Lingua e Xuventude e a Universitat de Barcelona (España) 
para a docencia, a investigación e mais a promoción da lingua, literatura e 
cultura galegas, por un importe total de doce mil euros (12.000,00 €), así como a 
superación de límites do artigo 62.2 do Regulamento da Lei de subvencións de 
Galicia. 

 
 Acordo polo que se autoriza a sinatura dun convenio de colaboración entre a 

Consellería de Cultura, Lingua e Xuventude e a University College Cork – 
National University of Ireland, Cork/Coláiste na hOllscoile Corcaigh – Ollscoil na 
hEireann, Corcaigh (Irlanda) para a docencia, a investigación e mais a promoción 
da lingua, literatura e cultura galegas, por un importe total de setenta e cinco 
mil euros  (75.000,00 €), así como a superación de límites do artigo 62.2 do 
Regulamento da Lei de subvencións de Galicia. 

 
 Acordo polo que se lle autoriza a subscrición do convenio de colaboración entre a 

Consellería de Cultura, Lingua e Xuventude e o Concello de Negreira para a 
realización das obras de mantemento e rehabilitación do muíño nº 1 de Ponte 
Maceira, concello de Negreira ( A Coruña) por un importe de corenta e oito mil 
trescentos novena e cinco euros e setenta e dous céntimos (48.395,72 €). 

CONSELLERÍA DE EMPREGO, COMERCIO E EMIGRACIÓN 

 
 Acordo polo que se autoriza a subscrición dun convenio de colaboración entre a 

Consellería de Emprego, Comercio e Emigración, a Consellería de Sanidade a 
través do Servizo Galego de Saúde e a Federación de Asociacións de Familiares e 
persoas con enfermidade mental de Galicia (Saúde Mental FEAFES Galicia), para 
a realización dun programa integrado para o fomento da empregabilidade das 
persoas con trastorno mental grave cofinanciado pola Unión Europea no marco 
do Programa FSE+ Galicia 2021-2027, por un importe total de oitocentos 
cincuenta e seis mil trescentos oitenta e tres euros con trinta e seis céntimos 
(856.383,36€), así como, á concesión de pagamentos anticipados en porcentaxe 
superior ao recollido na normativa de subvencións de Galicia.  

 
 Acordo polo que se autoriza a subscrición dun convenio de colaboración entre a 

Consellería de Emprego, Comercio e Emigración, a Consellería de Sanidade a 
través do Servizo Galego de Saúde e a Asociación Lar Pro Saúde Mental, para a 
realización dun programa integrado para o fomento da empregabilidade das 
persoas con trastorno mental grave cofinanciado pola Unión Europea no marco 
do Programa FSE+ Galicia 2021-2027, por un importe total de cincuenta e tres 
mil cincocentos vinte e tres euros con noventa e seis céntimos (53.523,96€), así 
como, á concesión de pagamentos anticipados en porcentaxe superior ao 
recollido na normativa de subvencións de Galicia.  

 
CONSELLERÍA DO MEDIO RURAL 
 

 Acordo polo que se declara o interese autonómico do proxecto de adecuación e 
ampliación das instalacións produtivas e loxísticas de Bodegas Martín Códax, 
solicitado por Bodegas Martín Códax, SAU de acordo co previsto na Lei 1/2021, do 
8 de xaneiro, de ordenación do territorio de Galicia.  

 
CONSELLERÍA DO MAR 
 

 Acordo polo que se autoriza a concesión pola Consellería do Mar dunha axuda 
económica a TRANSFRÍO RÍAS BAIXAS. S.L., para a execución dos proxectos 
“Centro loxístico para transformación de peixe fresco e conxelado” (Axuda 
proposta: 4.051.209,36 €). 

 
 Acordo polo que se autoriza a concesión pola Consellería do Mar dunha axuda 

económica a CONSERVERA DE RIANXO, S.A., para a execución dos proxectos 
“Industria Conserveira Intelixente (4.0): Transición enerxética e mellora 
ambiental” (axuda proposta: 4.311.235,37 €). 

 Acordo polo que se toma razón da licitación das obras de “Campaña 2026: 
Reposición e reforzo de pavimentos esgotados en diversos portos”. Programa 
Fondo Europeo Marítimo, de Pesca e de Acuicultura: Programa para España 2021-
2027, cun orzamento base de licitación de catro millóns cento cinco mil 
oitocentos cincuenta e sete euros con noventa e nove céntimos (4.105.857,99 €) 
IVE incluído. 

 
 

INFORMES 
 
CONSELLERÍA DE EDUCACIÓN, CIENCIA, UNIVERSIDADES E FP 

 Informe sobre o alumnado matriculado nas ensinanzas de Formación Profesional. 
Curso 2026-2027.  

CONSELLERÍA DE VIVENDA E PLANIFICACIÓN DE INFRAESTRUTURAS 
 

 Informe sobre a aprobación provisional e a próxima información pública do 
proxecto de construción “Itinerario peonil e ciclista na PO-400 e PO-404 no 
concello de Salvaterra de Miño”, cun orzamento base de licitación, IVE incluído, 
de setecentos trinta e catro mil cento noventa e nove euros con tres céntimos  
(734.199,03 €). 

 Informe sobre licitación de obras de vivendas de promoción pública nos tres 
primeiros trimestres de 2026. 

CONSELLERÍA DO MAR 

 
 Informe relativo aos resultados derivados da celebración da 48º Reunión Anual 

da Organización de Pesquerías do Atlántico Noroeste (NAFO), celebrada en Vilna 
(Lituania) nas datas do 21 ao 25 de setembro de 2026. 

A XUNTA APROBA O PROXECTO DA NOVA LEI DE 
ADMINISTRACIÓN LOCAL DE GALICIA PARA ADAPTAR  A 
NORMATIVA VIXENTE DESDE HAI CASE TRES DÉCADAS Á 
REALIDADE ACTUAL DAS ENTIDADES LOCAIS   
 

― O Consello da Xunta deulle hoxe o visto e prace á norma que, tal e como apunta 
Rueda, busca “seguir garantindo que os concellos dispoñan dos recursos que 
necesitan para levar  a cabo o exercicio das súas competencias” 

― Sinala entre os obxectivos desta lei “modernizar o marco local galego, simplificar 
a burocracia e adaptar a norma ao entorno dixital”, ademais de “fomentar a 
cooperación entre administracións” 

― A lei iniciará o seu trámite parlamentario tras un amplo proceso participativo 
levado a cabo desde o inicio da súa elaboración e que, segundo informou o 
presidente, supuxo ademais a análise de arredor de medio milleiro de alegacións 

― O texto sitúa Galicia na vangarda estatal ao incorporar importantes novidades 
en materia de modernización, intelixencia artificial ou participación cidadá  

― O proxecto establece as bases dun novo modelo de participación dos municipios 
nos tributos autonómicos a través do Fondo de Cooperación Local, que 
incrementa en 20 millóns os fondos incondicionados, dos que os concellos poden 
decidir o seu destino 

 
O Consello da Xunta aprobou hoxe o proxecto da nova Lei de Administración local de 
Galicia, que substitúe a normativa actual tras case 30 anos de vixencia. Tal e como 
apuntou Rueda, era necesario adaptar a norma “á realidade e aos novos cambio que 
foron xurdindo nos últimos anos” co obxectivo de “seguir garantindo que os concellos 
dispoñan dos recursos que necesitan para levar  a cabo o exercicio das súas 
competencias”.  
 
Trátase dunha nova norma pioneira que converterá Galicia en referente estatal ao dotar 
as entidades locais dun marco normativo autonómico adaptado ás necesidades sociais, 
demográficas, tecnolóxicas e organizativas xurdidas nos últimos anos. Así, Galicia dá o 
maior paso en tres décadas polo municipalismo cunha lei feita cos concellos e para os 
concellos, que non deixa ningún municipio atrás e pensada para que todos teñan as 
mellores ferramentas para responder ás necesidades da cidadanía.  
 
Así, con esta lei búscase, segundo lembrou o presidente, “modernizar o marco local 
galego, simplificar a burocracia e adaptar a norma ao entorno dixital”, ademais de 
“fomentar a cooperación entre administracións”.  
 
O texto inicia agora o seu trámite parlamentario despois de completar o proceso de 
audiencia e información pública e de avaliar, segundo informou Rueda, arredor de medio 
milleiro de achegas recibidas durante a súa tramitación. Ademais, no marco dun proceso 
continuado de diálogo e escoita activa, a Xunta mantivo reunións con representantes 

das deputacións provinciais, da Federación Galega de Municipios e Provincias e dos 
colexios de secretarios, interventores e tesoureiros de administración local para avaliar 
as súas achegas. O actual proxecto é froito dun proceso participativo que contou con 
distintos estudos, congresos e actividades dirixidas a recoller as necesidades das 
entidades locais.  
 
A nova Lei de Administración local de Galicia estrutúrase nun título preliminar e nove 
títulos específicos -competencias das entidades locais territoriais, do municipio, 
organización dos municipios, a provincia, outras entidades locais, disposicións comúns ás 
entidades locais, fórmulas de cooperación e colaboración, goberno aberto e, por último, 
facenda e financiamento local-, así como oito disposicións adicionais, sete transitorias, 
unha derrogatoria e dúas derradeiras. Na derrogatoria suprímense cinco leis 
autonómicas, o que contribúe a simplificar o ordenamento xurídico galego: a Lei de 
Administración local de Galicia de 1997, a Lei do uso do galego como lingua oficial de 
Galicia polas entidades locais de 1988, a Lei de desenvolvemento comarcal de 1996 e a 
Lei de 2004, para a aplicación aos municipios de Ferrol, Lugo, Ourense, Pontevedra e 
Santiago de Compostela do réxime de organización de municipios de gran poboación e a 
Lei de 2014, de medidas urxentes derivadas da entrada en vigor da Lei de 2013, sobre a 
racionalización e a sustentabilidade da Administración local.  
 
Entre os seus obxectivos inclúense a clarificación de competencias para que cada 
administración saiba o que lle corresponde, a adaptación da organización municipal á 
diversidade dos concellos co foco nos municipios en situación de reto demográfico e o 
reforzo do papel das deputacións, a adaptación ao século XXI coa aposta pola 
administración dixital ou a intelixencia artificial, unha maior participación cidadá nas 
decisións que lles afectan, así como a mellora da capacidade e da autonomía financeira 
das entidades locais. 
 
No que se refire á clarificación do sistema de competencias das entidades locais, 
establécese con maior precisión o ámbito de actuación das administracións locais sen 
atribuír novas competencias, o que ofrece máis seguridade xurídica para os concellos e 
máis claridade para a cidadanía.  
 
Por outra banda, a futura norma mira ao rural e, por primeira vez, dálle un tratamento 
específico aos municipios en situación de reto demográfico. Para estes concellos 
mediante a cooperación entre Xunta e deputacións establécense medidas específicas 
para que conten coa asistencia que necesitan para garantir a prestación de servizos. 
 
Nesta liña, tamén se reforza o papel de asistencia das deputacións provinciais aos 
municipios, sobre todo aos de menor capacidade económica e en situación de reto 
demográfico. Entre outras novidades, os municipios poderán participar na elaboración 
do orzamento provincial mediante unha consulta electrónica non vinculante para 
trasladar as súas prioridades, ofrecendo así máis garantías e investimento aos concellos.  

A nova Lei de Administración local dálle continuidade á política mantida polo Goberno 
galego nos últimos anos de fomento das fusións voluntarias de municipios, ao que se 
engade ademais o reforzo do papel das mancomunidades como unha fórmula estable 
para prestar servizos de maneira conxunta.  
 
Cunha menor duración temporal, a nova regulación introduce outras fórmulas máis 
flexibles de cooperación intermunicipal para afrontar necesidades concretas. Unha delas 
son as áreas funcionais de carácter temporal, que permiten que varios concellos se 
agrupen para facilitar durante un período determinado a prestación de servizos 
conxuntos ou realizar actuacións de interese común. Outra das figuras innovadoras son 
as agrupacións de municipios para compartir persoal municipal, ata agora só previsto 
para persoal funcionario con habilitación nacional. A nova lei abre a posibilidade de 
compartir todo tipo de persoal de carácter técnico para a prestación dos servizos 
municipais en concellos pequenos e con menos recursos. É dicir, ofrécese máis 
capacidade a menor custo.  
 
Sobre a organización, por exemplo, introdúcese nas deputacións e nos municipios de 
máis de 30.000 habitantes a figura de dirección pública profesional e nestes concellos 
tamén a posibilidade de crear vicealcadías.  
 
Respecto da modernización, regúlase a utilización da intelixencia artificial na 
tramitación e na toma de decisións administrativas, pero sempre adaptada ao marco 
europeo e coa supervisión humana como garantía. Ademais, regúlanse os órganos 
colexiados a través de sesións telemáticas e mixtas. Reforzarase por outra parte o 
goberno aberto, que abarca medidas relacionadas coa transparencia, a integridade 
institucional e a rendición de contas. Do mesmo xeito, abórdase un amplo catálogo de 
ferramentas para fomentar a participación cidadá e propostas concretas vinculadas coa 
innovación pública coas que probar e avaliar solucións dirixidas a mellorar a prestación 
de servizos municipais. Trátase, por tanto, de ferramentas do século XXI para unha 
administración do século XXI.  
 
Canto ao financiamento local, o proxecto de lei recolle unha das novidades máis 
salientables da norma, pois nel aséntanse as bases do novo modelo de participación dos 
municipios nos tributos da comunidade. Cómpre lembrar que nesta materia a 
competencia básica corresponde ao Estado e que a Xunta leva anos reclamando a súa 
modificación para ter en conta a realidade galega. Pero dentro da competencia 
autonómica e fronte á inacción do Executivo central, Galicia non se resigna e a nova lei 
materializa o compromiso do Goberno galego coa mellora da suficiencia financeira local 
e establece o reforzo dos recursos locais mediante o Fondo de Cooperación Local (FCL). 
 
Por unha banda, fíxanse fondos incondicionados, destinados a achegar aos concellos 
recursos que poden destinarse libremente ao financiamento das súas competencias e 
necesidades. Representan case o 89 % do total do FCL, polo que case nove de cada dez 
euros terán carácter incondicionado e incrementaranse en 20 millóns de euros respecto 
do modelo actual. Ademais, a cantidade mínima anual para todos os municipios por 

custos fixos será de 100.000 euros. A súa distribución terá en conta variables que 
permiten adaptar a repartición á realidade de cada municipio como a poboación, o 
avellentamento, a superficie, a dispersión, a situación de reto demográfico ou o esforzo 
fiscal.  

Por outra parte, tamén se establece un fondo para compensar os gastos dos concellos 
que teñen necesidades específicas vinculadas á prestación de determinados servizos, así 
como outro dirixido a investimentos en infraestruturas municipais de carácter 
estratéxico. O novo sistema pretende así achegar maior estabilidade, máis obxectividade 
e autonomía financeira local, adaptando os recursos ás diferentes realidades dos 
concellos galegos. 

A XUNTA AUTORIZA A TRANSFERENCIA A PROL DO CONCELLO DE 
OLEIROS DO TREITO RESTANTE DA ESTRADA PROVINCIAL DP-
5803, A PASAXE A PERILLO 

— Transfírense á entidade local un treito de 53 metros de lonxitude desta estrada, 
titularidade da Deputación Provincial da Coruña. 

— A Consellería de Vivenda e Planificación de Infraestruturas ten entre as súas 
funcións a tramitación dos cambios de titularidade das estradas incluídas nas 
redes dependentes da comunidade autónoma e das entidades provinciais e locais 

— Co cambio de titularidade, o Concello de Oleiros terá a competencia para actuar 
na totalidade da estrada DP-5803 e asumirá a súa conservación e mantemento 

 
O Consello da Xunta autorizou hoxe o decreto polo que se aproba o cambio de 
titularidade a prol do Concello de Oleiros, do treito restante de 53 metros de 
lonxitude da estrada provincial DP-5803, A Pasaxe a Perillo. 
 
O Decreto 73/2026, do 29 de xuño, aprobou o cambio de titularidade, a prol do 
Concello de Oleiros, de diversas estradas e treitos de estradas da rede viaria da 
Deputación Provincial da Coruña, entre elas, o treito da DP-5803 comprendido entre 
o quilómetro 0+270 e 0+900. Posteriormente, a Deputación Provincial da Coruña 
solicita transferir o citado resto da DP-5803, de maneira que quede transferida na 
súa totalidade da estrada. 
 
Vistos os informes emitidos polos servizos competentes, a Axencia Galega de 
Infraestruturas formulou a proposta favorable á transferencia de titularidade do 
citado restante treito de 53 metros da DP-5803.  
 
A transferencia a prol do Concello de Oleiros tramítase de acordo co previsto na Lei 
8/2013, do 28 de xuño, de estradas de Galicia, que establece a súa aprobación por 
decreto da Xunta, por proposta da Consellería de Vivenda e Planificación de 
Infraestruturas como competente en materia de estradas, e logo do acordo entre as 
administracións implicadas. 
 
O departamento de Infraestruturas da Xunta ten entre as súas funcións a tramitación 
dos cambios de titularidade das estradas incluídas nas redes dependentes da 
comunidade autónoma e das entidades provinciais e locais. 
 
Co cambio de titularidade dos 53 metros de lonxitude restantes da estrada provincial 
DP-5803, A Pasaxe a Perillo, o Concello de Oleiros terá a competencia para actuar na 
súa totalidade e asume a responsabilidade da súa conservación e mantemento. 
 
O decreto aprobado hoxe polo Executivo autonómico producirá efectos desde o día 
seguinte ao da súa publicación no Diario Oficial de Galicia. 

Plano da vía en que se inclúe o tramo obxecto do cambio de titularidade autorizado 
hoxe: 

O CONSELLO DA XUNTA AUTORIZA A TRANSFERENCIA A 
PROL DO CONCELLO DE BUEU DO TREITO INICIAL DA PO-315, 
CORRESPONDENTE Á RÚA PAZOS FONTENLA 
 
— Trátase dun treito de algo máis de 1 quilómetro de lonxitude desta vía 

autonómica, cuxa funcionalidade principal é de servir como unha das principais 
vías urbanas do núcleo de San Martiño de Bueu 

— Este cambio de titularidade forma parte dun acordo co Concello de Bueu para 
levar a cabo a urbanización da citada rúa Pazos, que contará cun orzamento de 
2,4 M€, dos que a Xunta achegará o 70 % e o Concello o resto 

— Co cambio de titularidade o Concello terá a competencia para actuar neste 
treito e asume a súa conservación e mantemento 

— O decreto aprobado hoxe polo Executivo autonómico terá efecto desde o día 
seguinte ao da súa publicación no Diario Oficial de Galicia 

 
O Consello da Xunta autorizou hoxe o proxecto de decreto polo que se aproba o 

cambio de titularidade a prol do Concello de Bueu do tramo inicial da PO-315, 
comprendido entre os puntos quilométricos. 0+000 e 1+090, que se corresponde á 
rúa Pazos de Fontenla, integrada no núcleo urbano de San Martiño de Bueu. 
A Xunta e o Concello de Bueu asinaron este pasado mes de xullo un acordo para 
levar a cabo a urbanización da citada rúa Pazos, que contará cun orzamento de 2,4 
M€, dos que a Xunta asumirá o 70 % (1,7M€) e o Concello achegará o resto, licitará 
e executará as obras.  
 Neste acordo, incluíuse o cambio de titularidade deste treito a prol do municipio 
pontevedrés, de algo máis de 1 quilómetro de lonxitude, tramo consolidado pola 
edificación, cun marcado carácter local e urbano, cuxa funcionalidade principal é a 
de servir como unha das principais vías urbanas do núcleo de San Martiño de Bueu. 
 
A transferencia deste treito a prol do Concello de Bueu tramítase de acordo co 
previsto na Lei 8/2013, do 28 de xuño, de estradas de Galicia, que establece a súa 
aprobación por decreto da Xunta, por proposta da Consellería de Vivenda e 
Planificación de Infraestruturas como competente en materia de estradas, e logo do 
acordo entre as administracións implicadas. 
 
O departamento de Infraestruturas da Xunta ten entre as súas funcións a 
tramitación dos cambios de titularidade das estradas incluídas nas redes 
dependentes da comunidade autónoma e das entidades provinciais e locais. 
 
Co cambio de titularidade, o Concello de Bueu terá a competencia para actuar neste 
treito da estrada autonómica, e asume a responsabilidade da súa conservación e 
mantemento. 
 
O decreto aprobado hoxe polo Executivo autonómico producirá efectos desde o día 
seguinte ao da súa publicación no Diario Oficial de Galicia. 

A XUNTA DE GALICIA AVANZA NA MELLORA DA SEGURIDADE 
VIARIA DOS PEREGRINOS CARA AO XACOBEO 2027 CO 
ACONDICIONAMENTO DE 25 TREITOS DO CAMIÑO PRIMITIVO 
 
Realizaranse 21 sendas peonís segregadas e acondicionaranse catro treitos de sendas 
existentes nos concellos da Fonsagrada, Baleira, Lugo, Guntín, Palas de Rei, Toques e 
Melide 
 
O Consello da Xunta aprobou esta mañá de forma definitiva o proxecto de trazado e 
construción de varios treitos comúns situados no Camiño do Norte, ruta da costa e ruta 
do interior, tamén coñecido como Camiño Primitivo ou de Ovedo, que coinciden coa rede 
viaria actual, para así limitar a exposición ao tráfico rodado dos peregrinos e, 
consecuentemente, mellorar a seguridade viaria e fomentar a mobilidade sostible nesta 
ruta. 

Dentro do proxecto está prevista a execución de 21 sendas peonís segregadas en varios 
treitos comúns do Camiño Primitivo que coinciden con estradas de titularidade 
autonómica, provincial e municipal. Estes tramos están localizados nos concellos da 
Fonsagrada, Baleira, Lugo, Guntín, Palas de Rei, Toques e Melide. Ademais, 
acondicionaranse catro treitos de sendas existentes mediante a limpeza e a reapertura 
de cunetas, perfilado da senda e reposición do pavimento con firme granular. 

Este é o último paso para a posta en marcha do proxecto, que foi aprobado 
provisionalmente o 30 de marzo de 2026, tras do que foi sometido aos trámites de 
información pública e informe das administracións afectadas. Neste período, recibíronse 
distintas alegacións, que levaron á modificación dun dos treitos que pasan polo termo 
municipal de Baleira. 

A Xunta de Galicia está a traballar nun ambicioso plan de actuacións para mellorar a 
seguridade viaria de distintos itinerarios xacobeos, de cara ao próximo Ano Santo 2027, 
dotado cun orzamento de ata 40M€. O Plan engloba reformas en máis de 150 
quilómetros das setes rutas principais dos Camiños de Santiago. Ata o momento, o 
Consello da Xunta aprobou os trazados definitivos das actuacións de mellora que se 
farán nos camiños de Inverno, Inglés e Norte e Fisterra-Muxía. 

A XUNTA AVANZA NA ACTIVACIÓN DO PRIMEIRO MERCADO 
VOLUNTARIO DE CRÉDITOS DE CARBONO E LANZA UN PORTAL 
ÚNICO PARA INTEGRAR E COORDINAR A ACCIÓN CLIMÁTICA 
 
— O obxectivo é conectar os promotores de iniciativas de redución ou absorción de CO2 

con entidades ou persoas interesadas en comprar dereitos de emisións a través 
dunha plataforma que converte a Galicia na primeira comunidade en activar unha 
ferramenta destas características 

— O Consello tamén foi informado da posta en marcha desde hoxe do Portal de Acción 
Climática, un modelo único en España cuxa singularidade consiste en integrar nun só 
espazo dixital a información, os instrumentos de planificación e os recursos 
dispoñibles 

— A peza central do novo portal é a Oficina de Cambio Climático, un punto de encontro 
e relación directa coa sociedade para promover a colaboración e a participación de 
administracións, empresas, entidades e cidadanía na acción climática de Galicia 

 
A Xunta avanza no desenvolvemento tecnolóxico que permitirá activar en Galicia o 
primeiro mercado voluntario de créditos de carbono autonómico, unha ferramenta 
dixital e innovadora que busca facilitar que empresas e cidadáns poidan compensar as 
súas emisións e contribuír así á loita contra o quecemento global ao financiar proxectos 
sostibles que persigan estes obxectivos. 

Ademais, a partir de hoxe estará operativo o novo Portal de Acción Climática de Galicia, 
unha plataforma dixital de referencia concibida para integrar e ordenar a información 
dispoñible neste eido, reforzar a transparencia institucional e coordinar as actuacións e 
a participación dos distintos axentes implicados na loita contra o quecemento global. 

O Consello foi informado hoxe dos últimos pasos dados para dotar a Comunidade dun 
mercado virtual sen precedentes en España e apoiado nas tecnoloxías máis avanzadas 
para garantir a seguridade, a rastrexabilidade e o seguimento das operacións. 

Cómpre lembrar que a Xunta impulsou o Sistema voluntario de créditos de carbono para 
contribuír á descarbonización de Galicia e fomentar modelos de negocio vinculados á 
economía verde en áreas como o sector forestal, agrario ou acuícola, avanzando así cara 
ao obxectivo da neutralidade climática no horizonte de 2040. O decreto regulador deste 
sistema aprobouse a finais de 2025 e, desde entón, os esforzos centráronse no 
despregamento tecnolóxico necesario para facer operativo o mercado. 

Este sistema permitirá que empresas, organizacións e cidadáns compensen as súas 
emisións con proxectos que reduzan ou absorban gases de efecto invernadoiro en eidos 
relacionados coa reforestación, a acuicultura sostible ou as renovables. Na práctica, terá 
un funcionamento similar ao dun mercado virtual no que os promotores de actividades 
que xeran créditos contactarán con empresas ou particulares interesados en adquirilos, 
con independencia de que teñan ou non a obriga legal de compensar as súas emisións. 

Desde o punto de vista tecnolóxico, a plataforma que permitirá xestionar proxectos e 
facilitar transaccións —actualmente en desenvolvemento no marco do proxecto SICLE 
CO2 e á que se poderá acceder desde o Portal de Acción Climática—, integrará IA, datos 
multisensor, imaxes satelitais, sistemas de información xeográfica e blockchain, ademais 
de garantir a interoperabilidade con outros sistemas da Xunta e bases de datos oficiais. 

Este mercado virtual de créditos de carbono estará en produción a finais deste ano, 
convertendo así a Galicia na primeira comunidade en activar unha ferramenta destas 
características. Será o primeiro fito visible do SICLE CO2, cun investimento total de máis 
de 6 millóns de euros e cuxo desenvolvemento progresivo, en todo caso, continuará ata 
o ano 2028 para completar todas as fases do proceso: incorporación dos módulos, 
integración de datos e tecnoloxías, validación, probas, formación e soporte. 

Portal único baixo a xestión da Oficina de Cambio Climático 
En canto ao novo Portal de Acción Climática, esta ferramenta, activa e accesible desde 
hoxe, responde á necesidade de ofrecer unha referencia pública única sobre cambio 
climático e a resposta institucional que lle dá a Comunidade desde ámbitos diversos 
como a mitigación das emisións, a adaptación aos seus impactos, a innovación climática 
ou a formación e a divulgación neste eido. 

Galicia súmase así a outras comunidades que contan xa con estruturas avanzadas en 
materia de clima, pero coa singularidade de habilitar un modelo único en España cuxo 
elemento diferencial é a integración nun mesmo espazo dixital de distintos elementos 
da acción climática, desde datos e contidos relacionados, ata instrumentos de 
planificación e normativa, pasando por recursos operativos e de gobernanza climática. 

O modelo galego destaca por reunir, por primeira vez nun único espazo dixital accesible, 
a información, os instrumentos e os recursos que permiten facer un seguimento da súa 
acción climática. Neste sentido, ofrece aos diferentes axentes acceso a material de 
grande utilidade: información oficial, ordenada e contrastada; acceso áxil e sinxelo á 
normativa, plans e informes relacionados coa materia; orientación dirixida a empresas e 
organizacións sobre exixencias e boas prácticas; apoio a concellos para desenvolver 
políticas a nivel local; recursos para formar e sensibilizar a cidadanía, e un punto de 
conexión entre coñecemento científico, xestión pública e necesidades sociais. 

A xestión do portal recae na Oficina de Cambio Climático, que, máis alá das súas 
funcións de seguimento e coordinación das políticas climáticas de Galicia, configúrase a 
través deste portal como un punto de encontro e de relación directa coa sociedade. 
Deste xeito, empresas, administracións locais, centros educativos, entidades e cidadanía 
dispoñen dunha canle específica para acceder á información, participar en iniciativas, 
incorporar novas accións e colaborar activamente na transición climática galega. A 
través do propio portal, a Oficina facilita o contacto, promove redes de colaboración e 
orienta cada colectivo cara aos programas e recursos que mellor responden ás súas 
necesidades e capacidades de participación. 

A XUNTA RENOVA O CONVENIO COA UNIVERSIDADE DE 
SANTIAGO DE COMPOSTELA PARA QUE A SÚA ESCOLA 
INFANTIL SIGA SENDO GRATUÍTA  
 
Destínanse case 224.000 euros a este acordo para que as familias non paguen nada pola 
atención educativa dos seus fillos 
 
O Consello da Xunta desta mañá autorizou a sinatura dun convenio de colaboración 
entre a Consellería de Política Social e Igualdade e a Universidade de Santiago de 
Compostela (USC) para financiar a gratuidade da atención educativa para todos os 
nenos e as nenas da escola infantil Breogán no presente curso 2026-2027. Este é o sexto 
ano que se asina este acordo con este centro que xestiona directamente a USC e a 
contía deste é de 223.800 euros. 
 
Este curso, a escola infantil Breogán está aberta de novo a todas as familias en xeral, 
deixando de estar limitada a aquelas que tiñan relación laboral coa universidade 
compostelá. Ao igual que o resto de escolas de 0 a 3 anos de Galicia –sexan de 
titularidade pública, de iniciativa social ou privadas– ofrece atención educativa de balde 
ata un máximo de oito horas diarias e once meses ao ano. 
 
O programa da gratuidade da Xunta púxose en marcha en 2020 con carácter pioneiro en 
toda España, situando a Galicia como un referente. Con ela, mellórase o apoio ás 
familias galegas facilitando a conciliación da vida laboral e familiar ao tempo que se 
asentan os alicerces da educación e da formación dos nenos e nenas.  
 
Galicia lidera por cuarto ano consecutivo a taxa de escolarización, situándose no 64 %, 
14 máis que a media nacional.  

A XUNTA AUMENTA ATA OS 190.000 EUROS O SEU APOIO AO 
PROXECTO DE APRENDIZAXE E INCLUSIÓN SOCIOLABORAL DE 
DOWN GALICIA 
 
Increméntase un 12 % a contía da achega para esta iniciativa, que permitirá aos 
participantes completar a súa formación en centros de servizos sociais de titularidade 
autonómica 

 
O Consello da Xunta autorizou hoxe a sinatura dun convenio de colaboración entre a 
Consellería de Política Social e Igualdade e Down Galicia que ten por obxecto facilitar o 
acceso ao mercado laboral de persoas usuarias desta federación e das entidades que a 
compoñen. O importe deste acordo ascende a 190.000 euros, un 12 % máis que o 
destinado no convenio do exercicio pasado. 
 
Este é o quinto ano no que a Xunta asina un convenio deste tipo con Down Galicia para 
financiar programas formativos e de inclusión laboral. Este proxecto ten como 
destinatarios a persoas maiores de 16 anos, que teñan unha porcentaxe de 
discapacidade recoñecida superior ao 33 %. 
 
Os participantes nestes programas poderán completar a súa formación práctica en 
centros de titularidade da Xunta, ofrecéndoselles así unha primeira experiencia no 
ámbito laboral. 
 
A través deste tipo de acordos, a Xunta quere contribuír ao traballo que levan a cabo as 
entidades que integran a Federación Down Galicia para cambiar a actual tendencia e 
facilitar a inclusión laboral dos seus usuarios, como medio para que gañen en autonomía, 
acaden o seu pleno desenvolvemento persoal e teñan unha maior calidade de vida. 

A XUNTA CONCERTA UNHA TRINTENA DE PRAZAS DE 
ATENCIÓN RESIDENCIAL A PERSOAS MAIORES NOS CONCELLOS 
DE CELANOVA, LALÍN E VILAGARCÍA DE AROUSA 
  
O orzamento base de licitación é de 1,7 millóns de euros  

 
O Consello da Xunta autorizou o inicio dos trámites para a licitación do contrato de 
reserva e ocupación de 32 prazas de atención residencial para persoas maiores nos 
concellos de Celanova (12 prazas), Lalín (10 prazas) e Vilagarcía de Arousa (10 prazas). 
 
A duración inicial do contrato é de dous anos, ata decembro de 2028, podéndose 
prorrogar ata un máximo de cinco. O orzamento base de licitación é de 1,7 millóns de 
euros e o valor estimado do contrato, tendo en conta o período de execución máxima 
previsto coas prórrogas, é de 4,9 millóns de euros. 
 
O obxectivo deste contrato é a consolidación da rede pública residencial, pois non se 
trata da creación de novas prazas, senón do mantemento de prazas xa contratadas Tras 
a autorización do Consello da Xunta, procederase a publicar o anuncio de licitación na 
plataforma de Contratos Públicos de Galicia e no Diario Oficial da Unión Europea (DOUE), 
concedendo un prazo de 30 días naturais para a presentación de ofertas.  

A XUNTA APROBA A AMPLIACIÓN DO PARQUE EMPRESARIAL 
LUCENSE DO CORGO PARA LICITAR AS OBRAS O VINDEIRO ANO 
 
— A  nova infraestrutura conta cun orzamento estimado de 11,6 millóns de euros e 

permitirá incrementar a superficie desta área empresarial en máis de 200.000 
metros cadrados ata superar os 347.000 

— O proxecto inclúe a construción dun novo viario principal e a prolongación dos 
transversais, así como unha parcela para equipamentos públicos e máis de 1.100 
prazas de aparcamento  

O Consello da Xunta acordou aprobar definitivamente como Proxecto de Interese 
Autonómico a ampliación do parque empresarial lucense do Corgo co obxectivo de 
licitar as obras o vindeiro ano. Esta actuación permitirá ampliar a superficie actual do 
polígono en máis de 200.000 metros cadrados (203.089) cun investimento estimado de  
11,6 millóns de euros.  

O parque empresarial do Corgo, promovido pola Xunta de Galicia, conta cunha superficie 
de 144.159 m² e, neste momento, a totalidade das súas parcelas están xa vendidas. Unha 
vez executada a ampliación, esta infraestrutura terá unha superficie total de 347.248 
metros cadrados.  

O proxecto considera a construción dun novo viario, que descorrerá paralelo ao principal, 
e a prolongación dos viarios existentes, que darán servizo ás novas parcelas que se van 
construír. Tamén incorporará zonas verdes e espazos libres, e unha parcela para 
equipamentos públicos. Ademais, prevese habilitar 1.138 prazas de aparcamento, das 
que máis de 300 deberán de ser públicas (319).   

Unha vez aprobado de xeito definitivo, a Administración galega comezará co trámite de 
expropiación de terreos, e ademais, paralelamente estase a traballar no proxecto de 
urbanización para axilizar os prazos ao máximo. 

Esta actuación complementa outros desenvolvementos urbanísticos de solo industrial 
que a Xunta de Galicia está a promover na provincia de Lugo, e que suman 1,5 millóns de 
metros cadrados de novo solo empresarial cun investimento de 68 millóns de euros. 

Mapa da ampliación 

A XUNTA DESTINARÁ 3,1 M€ Á SUBMINISTRACIÓN DE 
MATERIAL PARA A REALIZACIÓN DE HEMODIÁLISE NA ÁREA 
SANITARIA DE SANTIAGO DE COMPOSTELA E BARBANZA  

 
— O contrato ten unha duración de dous anos coa posibilidade de prórroga por 

outros dous, elevando o  valor estimado do expediente aos 6.796.540,22 euros 
— A hemodiálise permite mellorar a supervivencia dos enfermos, grazas á filtración 

do sangue a través dun dializador, eliminando así as toxinas 
— Esta contratación enmárcase nas actuacións que a Consellería de Sanidade ten 

posto en marcha no eido da mellora continua da calidade asistencial e da 
sostibilidade económica do sistema sanitario público galego 

O Consello da Xunta tomou razón esta mañá da contratación, cun investimento de 
3.181.921,44 euros, da subministración sucesiva de material funxible e posta á 
disposición do equipamento necesario para a realización de hemodiálise na área 
sanitaria de Santiago de Compostela e Barbanza. 

O expediente terá unha duración de dous anos, con posibilidade de prórroga por 24 
meses máis. Neste caso, o valor estimado do contrato ascende a 6.796.540,22 euros. 

A enfermidade renal crónica ou insuficiencia renal crónica consiste nunha deterioración 
progresiva da función renal, isto implica unha perda de capacidade para eliminar 
refugallos, electrólitos e o exceso de líquidos do organismo.  

A diabetes, a hipertensión arterial, a enfermidade glomerular e a enfermidade renal 
poliquística son as principais causas da enfermidade renal crónica.  

Cando a enfermidade está nas súas etapas máis avanzadas, os únicos tratamentos que 
permiten a supervivencia destes pacientes son a diálise e os  transplantes renais.  

A técnica de diálise que se emprega en maior medida é a hemodiálise (HD terapia de 
reemprazamento renal), que permite mellorar a supervivencia dos enfermos, grazas á 
filtración do sangue a través dun dializador, así elimínanse toxinas e o exceso de líquido.  

As diferentes terapias de diálise permiten personalizar os tratamentos segundo 
características e/ou necesidades clínicas dos pacientes. Aplicar aos pacientes con 
insuficiencia renal crónica avanzada un tratamento de diálise é esencial para a súa 
supervivencia e para reducir as complicacións a longo prazo. 

Deste xeito, o material recollido no expediente inclúe dializadores, filtros, liñas arterio-
venosas, catéteres, desinfectantes ou un equipo de hemofiltración.  

Este procedemento enmárcase na aposta continua da Consellería de Sanidade pola 
mellora continua da calidade asistencial e da sostibilidade económica do sistema 
sanitario público galego. 

A XUNTA AUTORIZA UN INVESTIMENTO DE 3,7 M€ PARA A 
ADQUISICIÓN DE DISPOSITIVOS PARA INTERVENCIÓNS 
CARDÍACAS MINIMAMENTE INVASIVAS 

 
— A contratación, mediante acordo marco, permitirá a subministración sucesiva de 

dispositivos oclusores cardíacos e sistemas de acceso transeptal auricular para as 
sete áreas sanitarias do Servizo Galego de Saúde 

— Os procedementos estruturais cardíacos minimamente invasivos son unha 
alternativa á cirurxía aberta en múltiples patoloxías, coa que se reduce a 
mortalidade ou complicacións e o tempo de hospitalización 

— A selección do dispositivo para cada paciente realízase de maneira individualizada en 
función das súas características clínicas e morfolóxicas 

— Trátase da primeira compra centralizada destes dispositivos para os hospitais 
públicos, coa que se agarda acadar un aforro anual de máis de 217.000 euros 

— A duración inicial do contrato será de dous anos, coa posibilidade de ampliación ata 
un máximo de catro anos 

O Consello da Xunta autorizou esta mañá a contratación, mediante acordo marco, da 
subministración sucesiva de dispositivos oclusores cardíacos e sistemas de acceso 
transeptal auricular para as sete áreas sanitarias do Servizo Galego de Saúde, por un 
valor estimado de 3.713.540 euros.  

O prazo de execución do contrato será de dous anos, coa posibilidade dunha ou varias 
prórrogas ata un máximo de dous anos máis elevándose, neste caso, o seu valor 
estimado aos 8.169.788 euros.   

En concreto, o expediente autorizado ten por obxecto a subministración de dispositivos 
para o peche percutáneo de defectos estruturais cardíacos e para o acceso transeptal en 
procedementos de cardioloxía intervencionista estrutural e electrofisioloxía. 

Os procedementos estruturais cardíacos minimamente invasivos constitúen, na 
actualidade, unha alternativa terapéutica consolidada fronte á cirurxía aberta en 
múltiples patoloxías. Así, pódese reducir a morbimortalidade e o tempo de 
hospitalización, así como mellorar a recuperación funcional dos pacientes. 

Os dispositivos oclusores empréganse fundamentalmente no tratamento percutáneo de 
diversos defectos cardíacos estruturais, na súa maioría de orixe conxénito, que se 
caracterizan pola presenza de comunicacións anómalas entre cavidades ou vasos 
sanguíneos do corazón.  

Estas alteracións, como as comunicacións interauriculares, interventriculares, o ductus 
arterioso persistente ou o forame oval permeable, poden producir curtocircuítos 
hemodinámicos e complicación clínicas ao longo da vida, polo que requiren a súa 
corrección.  

A evolución da cardioloxía intervencionista permitiu que moitos destes defectos sexan 

tratados mediante técnicas minimamente invasivas, utilizando dispositivos oclusores 
especificamente deseñados para adaptarse á variabilidade anatómica e garantir un 
peche eficaz e seguro. 

Neste contexto, o Servizo Galego de Saúde adquire unha carteira completa de 

dispositivos que permita abordar as distintas anatomías e situacións clínicas, dado que 
os defectos cardíacos presentan gran variabilidade anatómica, non existe un único 
dispositivo válido para todos os casos e a selección do dispositivo realízase de maneira 
individualizada en función das características clínicas e morfolóxicas do paciente. 

Deste modo, a contratación divídese en 16 lotes e serán adxudicados a unha única 
empresa para asegurar a compatibilidade técnica entre os dispositivos, o instrumental 
asociado e os protocolos clínicos. Tamén, pola esixencia de dispoñer de stock 
permanente e dun soporte técnico especializado. 

Así, a adquisición do material compleméntase, entre outras prestacións, con asistencia 
técnica 24 horas e os 365 días ao ano, ademais de formación continuada para o persoal 
do Servizo Galego de Saúde. 

Aforro con compras centralizadas 
A compra deste tipo de material realízase por primeira vez de forma centralizada para 
todas as áreas sanitarias. 
O obxectivo final do contrato é acadar unha redución global dos prezos actuais de 
compra arredor do 10 %, o cal equivalería a un aforro potencial de 217.480,47 euros por 
cada ano de contrato, ao que habería que sumar ademais o aforro no imposto sobre o 
valor engadido (IVE). 

RUEDA DESTACA A APROBACIÓN DO PLAN DE REFORMA DA 
ATENCIÓN PRIMARIA 2026-2030 QUE CREARÁ MÁIS DE 640 
NOVAS PRAZAS E TEN UN INVESTIMENTO DE MÁIS DE 320 M€  
 
— Salienta que o obxectivo é avanzar cara a un sistema “máis moderno, con máis 

servizos e adaptado ás necesidades da medicina de hoxe e do futuro máis inmediato” 
— Resalta a posta en marcha de medidas para que os profesionais “teñan máis tempo 

para atender os pacientes” 
— O conselleiro de Sanidade destaca que as axendas dos profesionais se fixan en 30 

actos por día no caso do médico de familia e 25 para pediatría, cunha parte flexible 
que xestionará o facultativo  

— Para testar esta reorganización asistencial de axendas, a Xunta realizará 
progresivamente desde esta semana programas piloto en 14 centros de saúde 

— Modificarase o modelo retributivo co obxectivo de que as cotas con maior 
complexidade e os postos asistenciais máis exixentes teñan un maior recoñecemento 
retributivo, tendo en conta as diferentes categorías profesionais 

— Crearanse 383 novas prazas en centros de saúde que se sumarán ás 211 xa 
comprometidas para Puntos de atención continuada e ás 50 da Unidade de Apoio á 
Atención Primaria, en funcionamento desde maio 

— Incrementarase o persoal en 16 categorías, incluíndo 45 prazas de medicina familiar 
e comunitaria, 18 de médicos de puntos de atención continuada, 47 de enfermería 
especializada, 45 de matrona ou 8 de nutricionista 

— Incorporaranse podólogos aos centros de saúde, dotando 28 prazas ata o remate do 
plan, e ampliarase a rede de psicoloxía clínica en atención primaria ata acadar os 50 
profesionais en 2030 

— Destinaranse 220,6 M€ á mellora ou á construción de novos centros de saúde, 50 M€ 
ás melloras tecnolóxicas e máis de 7,4 M€ para a dotación e a renovación do 
equipamento dos centros 

O presidente da Xunta, Alfonso Rueda, informou esta mañá de que o Consello aprobou 
hoxe o Plan de reforma da atención primaria e comunitaria de Galicia 2026-2030, dotado 
de máis de 320 millóns de euros, e que suporá a creación de 644 novas prazas nos 
centros de saúde e puntos de atención continuada.  

Rueda resaltou que o obxectivo é acadar unha atención primaria “máis moderna, con 

máis servizos e adaptada ás necesidade da medicina de hoxe e do futuro inmediato”. 
Nesta liña, destacou que grazas a medidas como o reforzo do persoal ou a mellora das 
ratios, “imos garantir que os profesionais teñan máis tempo para realizar o seu principal 
labor: atender os pacientes”. “É un ambicioso Plan para mellorar a atención primaria, 
que é a primeira porta de entrada dos cidadáns á sanidade pública”, engadiu o 
conselleiro de Sanidade, Antonio Gómez Caamaño. 

O plan centra a transformación en catro grandes ámbitos: estrutura, organización 

asistencial de axendas, modelo retributivo e medios materiais e infraestruturas. Fixa 
como obxectivos a protección do tempo clínico que o persoal sanitario dedica á atención 
aos pacientes; a ordenación da sobredemanda; o despregamento do potencial 
multiprofesional dos equipos dos centros de saúde, a redución da burocracia; e o 
seguimento continuo e a avaliación da actividade de cada servizo de atención primaria. 

No tocante á estrutura, a Xunta creou xa a Dirección Xeral de Atención Primaria e 
Comunitaria, dependente directamente da Xerencia do Servizo Galego de Saúde. 
Ademais, prevé estender o reforzo da xestión ás áreas sanitarias, onde a dirección de 
atención primaria pasará a depender directamente da respectiva xerencia. Ademais, 
reforzaranse as funcións de xestión das xefaturas de servizo de atención primaria. 
 
No ámbito da organización, a transformación céntrase en despregar todo o potencial 
multiprofesional dos equipos, revisar as axendas de medicina de familia e pediatría, na 
definición e absorción da sobredemanda, na análise das ratios dos equipos e na 
adecuación das necesidades de recursos humanos. Abórdanse as medidas necesarias 
para establecer unha axenda cun número determinado de actos asistenciais pero 
flexibles nas composicións dos mesmos e adaptado ás características particulares de 
cada centro e de cada profesional. 

Neste sentido, tal e como explicou o presidente, as axendas dos profesionais fíxanse en 
30 actos por día para o caso do médico de familia e 25 para a pediatría, cunha parte 
flexible que xestionará o propio profesional en conxunto co seu xefe de servizo e tendo 
en conta as características e necesidades dos pacientes e o seu entorno.  

Co fin de testar a efectividade do novo modelo, o conselleiro explicou que “a Xunta 
levará a cabo de xeito progresivo programas piloto de reorganización das axendas en 14 
centros de saúde, dous por cada área sanitaria”, que se iniciarán xa esta mesma semana.  

Para cumprir os seus obxectivos, o Plan prevé importantes medidas no eido da dotación 
de recursos humanos. Así, o conselleiro destacou a creación de, cando menos, 383 novas 
prazas en 16 categorías profesionais, que se sumarán ás 50 da Unidade Técnica de Apoio 
á Atención Primaria, en funcionamento desde maio.   
 
Trátase de reforzar progresivamente os equipos de atención primaria, adecuar os 
cadros de persoal ás necesidades asistenciais e organizativas e mellorar a capacidade de 
resposta do sistema. Para iso resérvase un orzamento de 21.560.000 euros destinado ao 
reforzo dos equipos de atención primaria. 

A ampliación do cadro de persoal que hoxe aproba a Xunta está baseada nos criterios 
valorados positivamente na mesa sectorial de Sanidade por tres das catro organizacións 
sindicais presentes. Determínanse así os reforzos necesarios en atención primaria, que 
se adoptan tendo en conta que a partir de 2029 se agarda que as incorporacións de 

novos médicos superen o número de xubilacións e se reduza a escaseza actual. Así 
mesmo, a creación ou reforzo dos postos previstos no plan valoran a carga asistencial, a 
poboación de referencia e a existencia dunha dimensión organizativa suficiente para 
integrar os recursos existentes.  

En particular, na categoría de medicina familiar e comunitaria o plan prevé a creación de 
45 novas prazas nos centros de saúde e 18 novos postos nos puntos de atención 
continuada.  

Na especialidade de pediatría, tendo en conta o criterio establecido de que os 
profesionais dispoñan dunha axenda de 25 actos e unha referencia de 1.000 tarxetas 
sanitarias asignadas, considérase a necesidade de crear 2 novas prazas.  

En enfermería, para cumprir a ratio de 1 : 1, un profesional por cada médico ou pediatra, 
crearanse tantas prazas como as de médicos: 45 novos postos da especialidade familiar 
e comunitaria e 2 de pediatría. Ademais, aumentaranse as prazas de matrona en 45 máis 
para atender as mulleres ao longo de todo o seu ciclo vital, seguindo a ratio establecida 
dunha profesional por cada 5.500 mulleres maiores de 14 anos. 

Potenciación dos equipos multidisciplinares 
Co mesmo fin de  aumentar a dimensión multiprofesional dos equipos de atención 
primaria prevese a creación, por primeira vez, da categoría de podoloxía. Ata o ano 2030, 
crearanse 28 prazas. 
No marco do Plan estratéxico de saúde mental de Galicia 2026-2030, os equipos tamén 
se verán reforzados coa ampliación da rede de psicoloxía clínica en atención primaria. 
Tendo en conta que actualmente son 28 o número de profesionais que compoñen esta 
rede, o Servizo Galego de Saúde chegará de forma progresiva ata os 50 ao remate do 
plan. 

O aumento de persoal tamén inclúe 48 novas prazas de farmacéuticos de atención 
primaria ata acadar un por cada 18.000 habitantes. En canto á saúde bucodental, 
acadarase a ratio de 1 técnico en hixiene bucodental por cada odontólogo de atención 
primaria por cada 22.500 habitantes coa creación de 10 novas parazas en cada categoría. 

Está previsto incrementar 45 prazas de fisioterapeuta, tomando como referencia unha 
por cada 11.500 habitantes. Ademais, establécese o obxectivo de dispoñer dunha praza 
de técnico de coidados auxiliares de enfermería (TCAE) por cada unidade de fisioterapia, 
analizándose, neste caso, a situación real desta categoría profesional para acadar un 
técnico por servizo de atención primaria, independentemente do de cada unidade de 
fisioterapia.  

Tamén se incrementará en 8 o número de prazas de dietista-nutricionista ata acadar as 
53, tendo en conta a ratio desexada de unha por cada 50.000 habitantes. Na categoría 

de traballo social, crearanse 27 novas prazas para que exista un posto por servizo de 
atención primaria con máis de 7.500 tarxetas sanitarias. 

No que respecta ao persoal de servizos xerais, terase en conta as necesidades de novos 
postos cada 6 axendas para xestionar, ademais da praza no marco do equipo da Unidade 
Técnica de Apoio á Atención Primaria, que colabora con centros de saúde das sete áreas 
sanitarias desde a súa sede no Hospital Psiquiátrico de Conxo. 

A citada unidade, ademais dunha praza de persoal de servizos xerais, conta tamén cunha 
coordinadora médica e está previsto que chegue aos 48 postos de técnicos de saúde, 
encargados de reducir a carga burocrática de determinadas cotas de medicina de 
familia. 

Esta planificación de reforzos nos recursos humanos da atención primaria súmase, tal e 
como explicou o presidente, ao compromiso “de incorporar 211 novos profesionais ata 
2028 nos puntos de atención continuada” tras a extensión do seu horario de apertura e 
funcionamento ás mañás dos sábados. Destas novas prazas, cun orzamento de 
10.310.076 euros, 100 serán de médicos, 80 de enfermería e 31 de persoal de xestión e 
servizos.  

Novo modelo retributivo en negociación 
En canto ao modelo retributivo, o Servizo Galego de Saúde negocia na Mesa Sectorial a 
modificación do previsto no Decreto 226/1996 do 25 de abril, co obxectivo de que os 
profesionais “con cupos máis complexos ou que impliquen unha carga asistencial máis 
exixente” reciban complementos retributivos, indicou o presidente. Estímase un 
investimento inicial para estas modificacións retributivas de máis de 10 millóns de 
euros.  
Así, proponse aplicar a todas as categorías de atención primaria factores retributivos 
que teñan carácter capitativo, vinculado ao número de tarxetas sanitarias asignadas.  

Ademais, incorporaranse factores de complexidade por idade para as categorías de 
médico especialista en medicina familiar e comunitaria, pediatra de atención primaria, 
enfermeiro, enfermeiro especialista en medicina familiar e comunitaria e enfermeiro 
pediátrico, categorías nas que tamén se terá en conta o factor de despoboación.  

Xunto con iso, terase en conta o factor de dispersión xeográfica para todas as categorías 
de atención primaria que teñan que desprazarse a diferentes centros de saúde para 
realizar a súa actividade.  

E xeneralizaranse factores retributivos vinculados a condicións de illamento e soidade 
ao equipo básico de atención primaria: médico especialista en medicina familiar e 
comunitaria; enfermeiro, enfermeiro especialista en familiar e comunitaria e persoal de 
servizos xerais.  

Investimento en equipamento, tecnoloxías e centros de saúde 
Ademais das medidas no eido organizativo, de recursos humanos e retributivo, o Plan de 
atención primaria e comunitaria de Galicia 2026-2030 tamén recolle importantes 
investimentos en materia de infraestruturas, tecnoloxías e equipamentos.  
 
Así, durante a vixencia do plan, a Xunta destinará máis de 278 millóns de euros a que os 
profesionais da atención primaria poidan desenvolver a súa actividade nas mellores 
condicións e cos máximos estándares de calidade, no que ten que ver con medios 
materiais e infraestruturas.  
 
En particular, o Goberno galego continuará a reformar os centros de saúde existentes e 
construír novas infraestruturas cun investimento de 217.608.080,50 euros en 40 
localidades, permitindo dispoñer de instalacións máis modernas, accesibles, funcionais e 
adaptadas ás necesidades asistenciais da poboación e tamén dos profesionais.  

Do mesmo xeito, resérvanse 600.000 euros anuais para colaborar cos concellos na 
reforma dos centros de saúde de titularidade municipal, sumando 3 millóns de euros ata 
2030. 

Para potenciar a capacidade resolutiva do primeiro nivel asistencial, a Consellería de 
Sanidade está a traballar nun próximo Plan de dotación e renovación de equipamento 
dos centros de atención primaria 2027-2030, que prevé un investimento total de 
7.421.780 euros. Neste punto destaca a adquisición e a renovación de equipamento 
clínico e administrativo, como ecógrafos, retinógrafos, desfibriladores, bisturís 
eléctricos ou lectores de códigos QR. 

Por outra parte, realizarase un investimento de 50 millóns de euros na incorporación 
tecnolóxica co obxectivo de, indicou o conselleiro, “avanzar cara a un modelo asistencial 
máis intelixente, conectado e proactivo”. Impulsaranse así solucións innovadoras como a 
telemonitorización, a xestión proactiva da demanda, o desenvolvemento dos sistemas 
de información e o despregamento responsable da intelixencia artificial, entre outras 
ferramentas orientadas a mellorar a capacidade de anticipación, a toma de decisións e a 
calidade da atención. 

Con este plan, a Xunta compromete unha reforma baseada nun notable incremento de 
medios humanos, que se complementa coa dotación dos recursos materiais necesarios 
para avanzar cara a unha atención primaria máis fortalecida, accesible, resolutiva e 
adaptada ás necesidades tanto de profesionais como da cidadanía. 

O Plan de reforma da atención primaria e comunitaria 2026-2030 é froito dun proceso 
de escoita e diálogo coas distintas entidades implicadas, das achegas dos grupos de 
traballo creados para tal fin e da negociación cos representantes sindicais e a súa 
abordaxe na Mesa Sectorial.  

A XUNTA PROMOVE CON 111.000€ O ESTUDO DA CULTURA, 
LINGUA E LITERATURA GALEGAS NAS UNIVERSIDADES DE 
ROMA, CORK, MADRID E BARCELONA 

 
— O Consello dá luz verde a estes convenios encadrados na estratexia da Consellería de 

Cultura, Lingua e Xuventude para fornecer a proxección exterior do galego 
— Este apoio económico posibilita a contratación dunha persoa lectora en cada unha 

delas e o desenvolvemento de cursos, conferencias, seminarios ou congresos 
— Actualmente, a nosa lingua é obxecto de estudo en 41 universidades con máis de 

4.400 estudantes fóra da Comunidade 
 
O Goberno galego destinará 111.000€ para continuar a fornecer a proxección exterior da 
cultura e lingua galegas promovendo o seu estudo nas universidades de Roma (Italia), 
Cork (Irlanda), Madrid e Barcelona. Así se deu conta hoxe no Consello da Xunta, no que 
se autorizou a sinatura destes convenios, de 2026 a 2029, entre a Consellería de Cultura, 
Lingua e Xuventude e estas catro institucións académicas. 
 
Neste senso, para esta promoción exterior do galego, as achegas económicas da Xunta 
teñen como obxecto que estas institucións académicas integren as ensinanzas de lingua, 
literatura e cultura galegas nos seus plans de estudo. De igual xeito, garante que se 
dote dunha persoa lectora en cada unha delas e que se desenvolvan cursos, conferencias, 
seminarios, congresos, mesas redondas ou exposicións. Súmanse a estas accións a 
adquisición de material bibliográfico, fonográfico, videográfico ou informático 
necesarios para estas ensinanzas. 
 
Por unha banda, asinarase un novo convenio por un importe de 75.000 euros coa 
Universidade de Cork, en Irlanda, que permite a integración no seu cadro de persoal dun 
lector ou lectora contratado de lingua, literatura e cultura galegas que dá continuidade 
á relación de colaboración que a Xunta de Galicia e esta institución manteñen desde 
1998 para promover o galego. O novo convenio incrementa 11.000 euros a dotación 
económica respecto do anterior. 
 
No caso da colaboración coa universidade de Barcelona, iniciada en 1994, a universidade 
Complutense de Madrid, que comezou en 1995, e a Universidade da Sapienza de Roma, 
que comezou no 1998, a cantidade dedicada a estes convenios é de 12.000 euros a cada 
un.  

 
Reforzo da estratexia de internacionalización da lingua e cultura galegas 
A autorización destes convenios supón un novo paso da Xunta de Galicia na súa liña de 
traballo para promocionar o noso idioma en distintas partes do mundo. Trátase dunha 
estratexia que permite que, na actualidade, o galego sexa obxecto de estudo en 41 
universidades con máis de 4.400 estudantes de galego fóra da Comunidade. Isto 
permite contar con lectorados en lugares como India, Mozambique, Austria, Finlandia ou 

Polonia. A estas iniciativas súmase a formación impartida por entidades como o 
Instituto Cervantes, as Casas de Galicia e os Centros Galegos. 

A XUNTA ACHEGA 48.000€ PARA REHABILITAR UN DOS 
MUÍÑOS DA PONTE MACEIRA 
 
— O consello dá luz verde ao convenio entre a Consellería de Cultura, Lingua e 

Xuventude e o concello de Negreira para arranxar este ben  
— Os traballos, que se realizarán en dúas anualidades, céntranse en arranxar a aresta 

dun muro que colapsou por mor das inundacións e os problemas na cuberta 
— Esta actuación responde ao compromiso do Goberno galego coa conservación e 

posta en valor do patrimonio estendido por todo o territorio, especialmente o 
vencellado ao Camiño 
 

A Xunta de Galicia rehabilitará o muíño número 1 da Ponte Maceira, no concello de 
Negreira, que colapsou a causa das diferentes inundacións acontecidas nos últimos anos. 
Así quedou reflectido no Consello, onde se deu luz verde á sinatura dun convenio co 
Goberno local, por valor de 48.000€, para arranxar este ben no marco do compromiso 
do Executivo autonómico coa conservación e mantemento do patrimonio nas mellores 
condicións. 
 
Así, o obxectivo da intervención é poder consolidar canto antes a aresta do muro que 
colapsou antes de que se vexa afectado por novos temporais, ademais de arranxar os 
problemas da cuberta, parcialmente danada, e da fachada sur, onde diversas árbores 
enraizaron nos bloques de pedra que se agretaron. Deste xeito, os traballos centraranse 
na reconstrución da aresta mediante a técnica da anastilose co selado das xuntas e un 
rexuntado profundo nos paramentos afectados polo exterior e interior dos muros. 
 
Con esta intervención, á que a Consellería de Cultura, Lingua e Xuventude destina 
20.000 € en 2026 e 28.395 € na anualidade de 2027, o Goberno galego dá mostra da súa 
responsabilidade coa protección do patrimonio máis senlleiro, especialmente o 
vencellado ao Camiño de Santiago, como é neste caso o conxunto da Ponte Maceira, 
situado sobre o río Tambre entre as localidades de Ames e Negreira. Cómpre lembrar, 
neste sentido, que se trata dun Ben de Interese Cultural destacado no percorrido da 
ruta xacobea que vai da capital galega a Fisterra e Muxía. 
 
Nesta liña, desde a Xunta colaborase coa posta en valor dun ben de interese público 
incluíndo esta actuación no Plan estratéxico para a conservación e a restauración do 
patrimonio cultural de Galicia, prestando especial atención aos concellos máis pequenos 
que contan con menos recursos orzamentarios para acometer este tipo de actuacións. 
 
Un conxunto histórico 
O muíño obxecto da rehabilitación forma parte dun conxunto protagonizado por unha 
ponte que conserva a estrutura clásica das pontes medievais, cun longo perfil alombado 
cara ao centro, arco apuntado e dous arcos de medio punto a cada un dos lados. 
A súa antigüidade, influencia na configuración do territorio, calidade construtiva e 
estado de conservación acreditan o carácter sobranceiro desta infraestrutura da 

enxeñaría histórica que se complementa cos tres muíños de auga, protexidos polo seu 
valor cultural.  
 
Trátase de construcións sinxelas de pedra robusta de cantaría, para soportar a forza da 
auga do río, datadas no S.XVIII. Concretamente, o muíño número 1 é unha edificación de 
planta poligonal distribuída en dous niveis onde ambos reciben entrada de auga. A 
eficiencia do seu funcionamento complétase co aproveitamento dunha pequena 
fervenza.  

A XUNTA IMPULSA CON PRETO DE 1 M€ UN NOVO PROGRAMA 
INTEGRAL PARA FAVORECER A INSERCIÓN LABORAL DE 
ARREDOR DUN CENTO DE PERSOAS CON TRASTORNO MENTAL 
GRAVE  
 
— O Consello da Xunta autorizou hoxe a sinatura de dous convenios de colaboración 

con Feafes Galicia e Lar Pro Saúde Mental para desenvolver itinerarios 
personalizados de acceso ao emprego a través dun modelo de atención integrada 

— Cun compromiso mínimo do 30 % de inserción laboral, os itinerarios consideran todo 
o proceso, desde a prospección de empresas e a formación específica vinculada aos 
postos de traballo ata o propio acompañamento durante a incorporación laboral 

— Están dirixidos a persoas con este criterio diagnóstico que estean sendo atendidas 
na Rede de Saúde Mental do Sergas e conten coa orientación favorable do seu equipo 
terapéutico para iniciar un itinerario de inserción 

— A actuación completa as políticas autonómicas para avanzar na inclusión laboral de 
colectivos vulnerables, así como na atención das persoas con problemas de saúde 
mental no marco do novo Plan estratéxico de saúde mental de Galicia 2026-2030 
 

O Goberno galego destinará un total de 909.907 euros á posta en marcha dun novo 
programa integrado de emprego que permitirá beneficiar a máis dun cento de persoas 
con trastorno mental grave (TMG) ou en risco de desenvolvelo, co obxectivo de facilitar 
a súa incorporación e permanencia no mercado laboral. 
 
Así o acordou hoxe o Consello da Xunta, que autorizou a sinatura de dous convenios de 
colaboración entre a Consellería de Emprego, Comercio e Emigración, a Consellería de 
Sanidade —a través do Servizo Galego de Saúde— e a Federación de Asociacións de 
Familiares e Persoas con Enfermidade Mental de Galicia (Saúde Mental Feafes Galicia) e 
a Asociación Lar Pro Saúde Mental, respectivamente.  
 
Con esta iniciativa pioneira, a Xunta pretende dar resposta ás dificultades específicas 
que poden atopar as persoas con trastorno mental grave para acceder e manterse nun 
traballo, apoiándose no coñecemento e na experiencia destas entidades representativas 
e de referencia neste ámbito. 
 
Con este obxectivo, impulsarase un modelo de atención integral que acompañará as 
persoas participantes ao longo de todo o proceso, desde a preparación para o emprego 
ata a súa incorporación e adaptación efectiva ao posto específico, contribuíndo así a 
favorecer a súa independencia, autonomía persoal e calidade de vida. Os programas 
establecen o compromiso de acadar a inserción laboral de, cando menos, arredor do 
30 % das persoas participantes. 
 
Esta actuación compleméntase coas políticas que está a desenvolver o Goberno galego 
para avanzar na inclusión laboral de colectivos vulnerables, como as persoas con 

discapacidade ou en risco de exclusión social, así como na atención e na recuperación 
das persoas con problemas de saúde mental, contexto no que a Xunta aprobou o pasado 
mes de setembro o Plan estratéxico de saúde mental de Galicia 2026-2030, que 
establece as principais liñas de actuación neste ámbito para os próximos anos. 
 
Un itinerario adaptado ás necesidades de cada persoa 
O programa está dirixido a persoas de entre 16 e 65 anos con trastorno mental grave ou 
en risco de desenvolvelo, que estean sendo atendidas na Rede de Saúde Mental do 
Sergas e conten coa orientación favorable do seu equipo terapéutico para iniciar un 
itinerario de inserción laboral. 
 
A iniciativa busca que a preparación para o emprego estea directamente vinculada ás 
necesidades das empresas. Para iso, os programas comezarán cunha prospección laboral 
para identificar sectores e empresas con posibilidades reais de contratación e coñecer 
os perfís profesionais e competencias que demanda o mercado de traballo. 
 
A partir desta análise realizarase o emparellamento entre as ofertas de emprego e as 
persoas participantes e establecerase un compromiso concreto coa empresa interesada 
na contratación. Este compromiso permitirá definir as necesidades formativas 
específicas de cada persoa e deseñar un plan formativo vencellado á súa futura 
incorporación ao posto. 
 
A formación para o emprego terá unha duración mínima de 40 horas e estará adaptada 
ás características do posto de traballo, mentres que a formación en competencias 
brandas contará cun mínimo de cinco horas. Os contidos poderán incluír formación 
profesional para o emprego, formación non formal ou outras accións que contribúan a 
mellorar a empregabilidade e a adaptación ao futuro posto. 
 
O programa —cofinanciado nun 60 % pola Unión Europea no marco do programa FSE+ 
Galicia 2021-2027— tamén considera un acompañamento individualizado durante as 
distintas fases do proceso de inserción e, en particular, durante a adaptación ao posto 
de traballo. Cada participante contará cun mínimo de 20 horas de intervención 
individualizada, ademais das horas de formación, e este acompañamento 
desenvolverase, como mínimo, durante as dúas primeiras semanas de prestación de 
servizos laborais. 

A XUNTA DECLARA O INTERESE AUTONÓMICO DO PROXECTO 
DE ADECUACIÓN E AMPLIACIÓN DAS INSTALACIÓNS DE 
BODEGAS MARTÍN CÓDAX 
 
― A iniciativa ten por obxectivo dimensionar o seu espazo de acordo á súa capacidade 

produtiva, cunha actuación que abrangue unha superficie de máis de 47.000 metros 

cadrados a través dun investimento de 18,6 M€ e a creación dunha vintena de novos 

empregos  
― O proxecto considera, entre outros, incrementar o almacenamento na área loxística, 

o desenvolvemento de espazos para enoturismo ou a dotación de máis oficinas e 

espazos comúns para empregados 

― Bodegas Martín Códax está formada por 332 viticultores que posúen unha superficie 

aproximada de 325 hectáreas, estendéndose por todos os concellos da subzona do 

Val do Salnés da Denominación de Orixe Rías Baixas, pero tamén noutras DO galegas 

e de fóra de Galicia 

 

A Consellería do Medio Rural declarará o interese autonómico do proxecto de 

adecuación e ampliación das instalacións de Bodegas Martín Códax, situadas no concello 

de Cambados. Tal e como recolle o proxecto de acordo elevado hoxe ante o Consello da 

Xunta, o obxectivo desta iniciativa é o de poder dimensionar as instalacións de acordo á 

capacidade produtiva das súas persoas viticultoras. 

 

En concreto, a actuación prevista abrangue unha superficie de máis de 47.000 metros 

cadrados que favorecerán a actividade desta empresa, cun investimento de 18,6 millóns 

de euros e permitirá crear unha vintena de novos empregos. O proxecto prevé 

incrementar o almacenamento na área loxística, así como da capacidade de provisión de 

viño a granel e de elaboración en vendima, tanto en depósitos como en instalacións para 

a recepción e o prensado de uva. A maiores, tamén se desenvolverán espazos para 

enoturismo, considerando a posible oferta de servizo de restaurante, e a dotación de 

máis oficinas e espazos comúns para empregados. 

 

A adecuación e a mellora das instalacións de Bodegas Martín Códax permitirá o 

incremento da capacidade produtiva desta cooperativa, a cal ten unha importante 

relevancia dentro da produción de viños amparados por denominacións de orixe, 

especialmente na Rías Baixas. A realización deste proxecto permitirá a creación de máis 

postos de traballo por mor do incremento da produción, o que tamén suporá un 

beneficio para as persoas produtoras integradas na cooperativa ou que colaboran con 

ela. 

 

Bodegas Martín Códax 

A cooperativa Bodegas Martín Códax está formada por 332 viticultores que posúen unha 
superficie aproximada de 325 hectáreas. Así mesmo, a bodega adquire uva a persoas 
viticultoras e colaboradoras, en torno ás 135. A adega ten unha capacidade instalada de 
máis de 83.400 hectolitros, cifra que se verá incrementada unha vez levado a cabo o 
proxecto de adecuación e de ampliación das súas instalacións. 
 
A súa actividade de cultivo esténdese por todos os concellos pertencentes á subzona do 
Val do Salnés dentro da Denominación de Orixe Rías Baixas e, desde hai uns anos, ten 
actividade tamén noutras DO galegas -Monterrei e Ribeiro- e de fóra de Galicia -Bierzo-. 
 
Ademais, Bodegas Martín Códax está comprometida de forma activa co medio, buscando 
sempre a sustentabilidade e reducindo a súa pegada de carbono ao máximo. 
Precisamente, os seus proxectos de I+D+I están encamiñados a reducir o impacto 
ambiental no campo de viticultura e a combater os efectos do cambio climático. A 
maiores, tamén promove, financia e apoia todo tipo de expresións e iniciativas culturais 
e artísticas (exposicións, concertos, actos culturais, premios anuais da música, etc), 
desde as máis tradicionais ata as máis vangardistas. 

A XUNTA ELEVA A 19 M€ AS AXUDAS Á CADEA MAR-INDUSTRIA 
E APOIA 70 PROXECTOS EN 2026  
 

— A ampliación en 5 M€ da convocatoria permite incorporar 31 iniciativas que 
quedaran inicialmente sen financiamento por insuficiencia de crédito 

— Entre as actuacións apoiadas destacan dous proxectos de Transfrío Rías Baixas e 
Conservera de Rianxo, que recibirán máis de 8,3 M€ e mobilizarán case 17 M€ de 
investimento 

—  
A Xunta de Galicia eleva a 19 M€ a dotación das axudas destinadas a investimentos en 
pemes de transformación dos produtos pesqueiros e da acuicultura, o que permite 
apoiar un total de 69 proxectos na convocatoria de 2026. A Consellería do Mar reforza 
deste xeito o seu apoio á cadea mar-industria galega, favorecendo a mobilización de 
investimento empresarial para impulsar a modernización, a eficiencia e a 
competitividade do sector. 
 
A convocatoria partía inicialmente cun crédito de 14 M€, distribuído en 5 M€ para 2026 
e 9 M€ para 2027. Posteriormente, a Consellería do Mar ampliou esta dotación en 5 M€ 
adicionais, repartidos a partes iguais entre ambas as anualidades, polo que o crédito 
dispoñible ascende finalmente a 7,5 M€ en 2026 e 11,5 M€ en 2027. 
 
Na primeira selección foron aprobados 39 expedientes, cun importe de axudas 
concedidas de 9.644.409,93 euros. Outras 35 solicitudes non puideron ser seleccionadas 
por insuficiencia de crédito e pasaron a integrar a lista de reserva. A ampliación 
orzamentaria permitiu posteriormente aprobar 31 novos proxectos procedentes desa 
lista, elevando a 69 o número total de iniciativas apoiadas nesta convocatoria. 
 
Entre as actuacións apoiadas destacan pola súa dimensión os proxectos promovidos por 
Transfrío Rías Baixas, S.L. e Conservera de Rianxo, S.A., aos que o Consello da Xunta 
autoriza a concesión de axudas por un importe conxunto de 8.362.444,73 euros. Ambas 
as subvencións superan individualmente os 3 M€, polo que precisan da autorización 
previa do Consello da Xunta de acordo coa Lei de subvencións de Galicia. En conxunto, 
estas dúas actuacións mobilizarán 16.798.685,48 euros, practicamente o dobre da 
achega pública concedida. 
 
As axudas están cofinanciadas polo Fondo Europeo Marítimo, de Pesca e de Acuicultura 
(FEMPA) e diríxense a pequenas e medianas empresas do sector transformador. A 
convocatoria permite financiar investimentos orientados, entre outras finalidades, á 
mellora da calidade e do valor engadido dos produtos, ao incremento da eficiencia 
enerxética e á redución do impacto ambiental, á mellora das condicións de traballo, á 
economía circular e ao desenvolvemento de novos ou mellores produtos, procesos e 
sistemas de organización. 

XUNTA DESTINA 4,1 M€ A UNHA NOVA CAMPAÑA DE 
REPOSICIÓN E REFORZO DE FIRMES EN 34 PORTOS 

 
A plataforma Contratos de Galicia publica hoxe a licitación das obras que se 
desenvolverán nas tres provincias costeiras 
 
A Xunta de Galicia destinará 4,1 millóns de euros ás obras de reposición e reforzo  de 
firmes nos viarios de 34 portos de titularidade autonómica. O Consello do Executivo 
Galego tomou razón esta mañá do inicio da licitación por parte de Portos de Galicia do 
contrato que permitirá mellorar a seguridade e as condicións de circulación nestes 
peiraos das tres provincias costeiras.  

Os traballos saen a licitación por un importe inicial de 4,1 millóns de euros, IVE incluído 
e un prazo de execución de 15 meses. Os documentos e os pregos do concurso están 
dispoñibles desde hoxe na plataforma de Contratos de Galicia, no perfil do contratante, 
e na páxina web oficial de Portos de Galicia. 

Esta campaña dá continuidade ás dúas anteriores executadas nos anos 2023 e 2025 e 
incluirá actuacións como a realización de novas capas de firmes de reforzo con mestura 
bituminosa de 5 centímetros de espesor ou a rehabilitación do firme nas zonas onde o 
pavimento se considera esgotado. Igualmente considérase a reposición de firmes de 
formigón armado ou o saneamento de explanadas onde corresponda. 
 
Hai que ter en conta que as zonas portuarias teñen un maior tránsito e isto  fai que 
estean sometidas a máis desgaste. O Goberno galego reforza o seu compromiso de 
manter en condicións óptimas estas infraestruturas de grande importancia para o 
sector marítimo-pesqueiro galego. 
 
O plan beneficiará 34 portos das tres provincias costeiras. Na provincia de Lugo 
actuarase nos portos de Ribadeo, Foz, Burela, Celeiro (Viveiro) e Viveiro. Polo que 
respecta á provincia da Coruña, nos de Espasante (Ortigueira), Cariño, Cedeira, Sada, 
Caión (A Laracha), Camariñas, Muxía, Fisterra, Portocubelo, Muros, O Freixo (Outes), O 
Porto do Son, Aguiño (Ribeira), Castiñeiras (Ribeira), Ribeira, A Pobra do Caramiñal, Cabo 
da Cruz (Boiro), Bodión (Boiro) Finalmente en Pontevedra reporanse os firmes e os 
pavimentos nos portos de Vilanova de Arousa, O Xufre (A Illa de Arousa), Tragove 
(Cambados), Santo Tomé (Cambados), Pedras Negras (O Grove), Portonovo (Sanxenxo), O 
Covelo (Poio), Aldán (Cangas de Morrazo), Cangas de Morrazo, Meira (Moaña) e A 
Guarda. 

O IMPULSO CUALITATIVO DA FORMACIÓN PROFESIONAL 
GALEGA ELEVA A 75.383 PERSOAS MATRICULADAS ESTE CURSO, 
UN NOVO RÉCORD QUE SUPÓN UNHA SUBIDA DE CASE O 6 %   
 
— Son 4.154 estudantes máis que en 2025, o que supón superar, un ano máis, o máximo 

histórico acadado o pasado curso e multiplicar por máis de dous os datos do curso 
2008/09 

— En canto aos niveis, a FP de grao superior aglutina o maior crecemento, cun 6,88 % 
máis, seguida da FP de grao medio cun 5,42 %  

— A modalidade Dual Intensiva, que combina formación académica e en empresa, 
incrementa un 18,62 % o número de matriculados ata acadar os 5.942 e multiplícase 
por dous nos últimos catro anos 

— As subas máis relevantes danse nas novas modalidades pioneiras como a FP 
Acelerada, proposta exclusiva de Galicia que arrancou como experiencia piloto o ano 
pasado e que multiplica por case tres os alumnos 

— Tamén é significativo o incremento nas propostas formativas á carta, como é o caso 
da FP Básica para Adultos ou a formación de alta especialización 

— A FP afiánzase de xeito xeneralizado en todas as provincias, cun incremento do 7,41 
% no caso das zonas rurais 

— No que atinxe ás familias profesionais, Sanidade segue á cabeza en canto a número 
de matrículas seguida de Administración e xestión e Informática e comunicacións  
 

O impulso cualitativo da Formación Profesional galega promovido pola Xunta nos 
últimos anos eleva a 75.383 as persoas matriculadas este curso nalgunha das múltiples 
modalidades formativas ofertadas, o que supón un crecemento do 5,83 %, ao tempo que 
implica superar un ano máis o récord acadado o pasado curso. Trátase de 4.154 
estudantes máis que no curso 2025/26 e 40.637 máis (é dicir, máis do dobre) que os 
34.746 matriculados rexistrados no curso 2008/09.  
 
Tal e como se reflicte nun informe da Consellería de Educación, Ciencia, Universidades e 
FP elevado ao Consello da Xunta, a dinámica de crecemento de matrículas é 
xeneralizada en todo o territorio, así como en todas as modalidades de FP. 
 
A suba é especialmente significativa naquelas vinculadas coa alta cualificación e a 
tecnificación, dous aspectos nos que o Goberno galego fixo especial fincapé nos últimos 
anos con propostas como os másteres ou as titulacións de alta especialización, así como 
as de formación á carta, pensadas para determinados colectivos, como é a FP Acelerada 
e a FP Básica para persoas Adultas, que arrancaron como experiencias piloto o pasado 
curso e que agora se consolidan e incrementan matrícula. Nesta aposta cualitativa 
cómpre lembrar que este curso arranca como experiencia piloto o primeiro dobre ciclo 
internacional de España (de Desenvolvemento e aplicacións multiplataforma no 
Instituto Fernado Wirtz da Coruña) e o primeiro itinerario integrado entre un ciclo 
básico e un de grao medio (concretamente o de grao básico en Cociña e restauración e 

grao medio en Cociña e gastronomía ou en Servizos en restauración no Centro Integrado 
de FP CIFP Compostela, en Santiago). 
 
Suba en todas as modalidades e aposta pola especialización 
Ben que medran todas as modalidades formativas, as ensinanzas de grao superior, 
incluíndo os ciclos e os másteres, son as que concentran o maior número de estudantes, 
con 41.718 matriculados (o 55,34 % do total de alumnos na FP galega), cun crecemento 
do 6,88 % e 2.684 persoas máis que o pasado curso. No grao medio hai 27.732 
matriculadas (5,42 % máis) e 1.426 persoas máis, e un total de 5.933 matriculados no 
grao básico (un aumento do 0,75 %).  
 
Atendendo ás porcentaxes de crecemento, a que concentra unha maior suba este curso 
é a FP Acelerada, unha vía formativa exclusiva de Galicia que arrancou como proxecto 
piloto o curso pasado e que ofrece a posibilidade de concentrar a formación en tres ou 
catro meses. Multiplica por case o crecemento de matriculados, ao acadar as 437 
persoas fronte ás 162 do pasado curso.  
 
Outra das subas máis significativas dáse na FP Básica para Adultos, dirixida á 
recualificación de persoas que no seu día abandonaron os estudos e precisan formarse 
de novo, que medra un 119 % con 193 matriculados fronte aos 88 do curso 2025/26.  
 
Pola súa banda segue afianzándose a FP Dual Intensiva, que combina formación con 
traballo en empresa, con 5.492 matriculados, un 18,62 % máis que o curso pasado e 
multiplica por dous a matrícula nos últimos catro anos. Os títulos de alta especialización 
acadan as 746 matrículas, un 16,74 % máis; e os másteres de FP aumentan un 4,63 %.  
 
Crecemento no rural e no urbano 
No que atinxe á distribución territorial, cómpre destacar que a matrícula aumenta en 
todas as provincias e que o reforzo da oferta de FP no rural se reflicte nun incremento 
de matrícula do 7,41 %, o que avala a aposta da Xunta por unha oferta ampla e realista, 
axustada ás necesidades e demandas de cada zona. Nas zonas urbanas o aumento foi do 
5,63 %. 
 
Familias profesionais 
No que atinxe ás familias profesionais, a matrícula medra en 20 do total das 26 que se 
poden estudar en Galicia. As subas máis salientables son as de Seguridade e medio 
ambiente (+37,42 %), Instalación e mantemento (19,25 %), Agraria (+11,98 %), Química 
(+11,96 %), Actividades físicas e deportivas (+11,21 %) e Edificación e obra civil (+10,37 %). 
 
Non obstante, o maior número de alumnos concéntrano os ciclos da familia de Sanidade 
con 11.508 persoas matriculadas, seguido do de Administración e xestión con 9.773 
matrículas e Informática e comunicacións con 8.426 matriculados.  
 
A Rede de Centros Integrados de FP como polo tractor 

Por outra parte, a Rede de Centros Integrados de FP (CIFP) conformada por 28 centros 
segue a exercer de pólo tractor da Formación Profesional en Galicia,, ao aglutinar 
30.898 alumnos. Cómpre lembrar que esta rede se foi ampliando tamén co paso do 
tempo, dado que en 2009 tan só había 9 centros.  
 
Por número de alumnos, o CIFP Ánxel Casal-Monte Alto da Coruña con 2.857 
matriculados sitúase á cabeza, seguido do CIFP Politécnico de Lugo (1.943 matrículas), 
CIFP Portovello de Ourense (1.755 matrículas) e CIFP Universidade Laboral da Coruña 
(1.720 matrículas). 
 
  



 
   
 
 
 
  
 
 
INFORMACIÓN AOS MEDIOS        
 
 

44 
 

A XUNTA ACORDA A INFORMACIÓN PÚBLICA DA CONSTRUCIÓN 
DE DÚAS SENDAS NAS ESTRADAS PO-404 E PO-400, AO SEU 
PASO POLAS  PARROQUIAS DE ARENTE E DE OLEIROS, EN 
SALVATERRA DE MIÑO 

― Trátase de habilitar un itinerario de 250 m de lonxitude na PO-400, nunha contorna 
periurbana  con numerosos accesos e algunhas vivendas unifamiliares e negocios, e 
outro de máis de 800 m na PO-404, nunha contorna rural con accesos e edificacións  

― A Consellería de Vivenda e Planificación de Infraestruturas prevé someter este mesmo 
mes de outubro a información pública, co obxectivo de aprobar o proxecto de 
construción e licitar as obras no primeiro trimestre do vindeiro ano 

― O Goberno galego mantén a súa aposta por intervención que favorecen unha Galicia 
mellor conectada e máis vertebrada, mellorando as comunicacións nos municipios e 
primando unha mobilidade máis cómoda e segura 
 

O Consello da Xunta acordou hoxe a aprobación provisional, para a súa próxima 
información pública, do proxecto para a construción de dúas sendas de uso mixto para 
peóns e ciclistas non deportivos na estrada PO-404, na parroquia de Arentei, e na PO-
400, na parroquia de Oleiros; no concello de Salvaterra de Miño. 
 
O obxectivo desta actuación da Xunta é a mellora da mobilidade e o reforzo da 
seguridade viaria, á que se estima destinarase un investimento total de preto de 
755.000 euros, no que se inclúe o abonamento dos 19 predios necesarios para executar 
as obras.  A intervención contará  co financiamento dos fondos do Programa operativo 
Feder 21/27. 
 
En concreto, na estrada PO-400 actuarase nun tramo de 250 metros, desde o punto 
quilométrico 2+380 (tras a glorieta de intersección coas estradas PO- 510 e PO-402), ata 
o 2+630,  nunha contorna periurbana  con numerosos accesos e algunhas edificacións 
nas marxes, tanto vivendas de tipo unifamiliar como algúns negocios. 
 
No que respecta á estrada PO-404, actuarase nun treito de algo máis de 800 metros, 
desde o punto 10+140 ata o 10+955, que se atopa nunha contorna rural con algúns 
accesos e edificacións nas marxes.  
 
Estes novos itinerarios deséñanse respectando o  trazado das respectivas vías PO-404 e 
PO-400 sobre as que se apoian, cun ancho total de 2,02 metros, que, puntualmente, se 
verá reducido ou ampliado para adaptar a senda á realidade física da contorna, como é a 
presenza de edificacións, os peches ou os accesos ás vivendas e predios. Tamén se prevé 
manter unha beiravía de 0,50 m desde a liña branca de bordo actual. 
 
A tramitación 

A Consellería de Vivenda e Planificación de Infraestruturas prevé someter este mesmo 
mes de outubro este proxecto a información pública, para efectos da Lei 8/2013, de 
estradas de Galicia por un período de trinta días hábiles, contados a partir do día 
seguinte ao da publicación do anuncio. 
 
Unha vez resolta a información pública, procederase á aprobación definitiva do proxecto 
de construción co obxectivo de licitación das obras no primeiro trimestre do vindeiro 
ano. O prazo de execución das obras é de 12 meses. 
 
O proxecto 
Seguindo o proxecto que se someterá proximamente a información pública, tanto o 
itinerario da PO-404, como o da PO-400, irá limitado xunto á estrada por un bordo 
prefabricado, elevado sobre a calzada e os seus trazados coordínanse coa dotación de 
bandas de aparcamento en liña que eviten  que os vehículos aparquen invadindo o 
percorrido peonil. Tamén se xeran illas para a localización dos contedores de residuos 
sólidos urbanos. As bandas de aparcamento terán unha anchura de 2,20 metros e as illas 
para contedores 1,50 metros.  
 
A maiores, na PO-404 levaranse a cabo outras actuacións, como a ampliación da beiravía 
existente, o mantemento dunha parada de autobús mediante a adecuación da contorna 
coa instalación de pavimento podotáctil e a sinalización vertical preceptiva. Destaca 
tamén a instalación dunha pasarela de madeira de 12,5 0m de lonxitude, para salvar o 
vaso previo do lavadoiro na contorna do punto 10+850. Executaranse novos pasos de 
peóns nos puntos 10+750 e nos cruzamentos desta estrada con outras vías locais, e 
procederase ao acondicionamento e reforzo cunha malla electrosoldada do acceso do 
punto quilométrico.  
 
Como actuacións complementarias na execución destes novos itinerarios na PO-404 e 
PO-400 inclúense a obra de drenaxe, o repintando das marcas viarias afectadas polas 
actuacións, así como as novas marcas brancas transversais, bandas de aparcamento e 
paradas de autobús. Renovarase tamén a sinalización necesaria e colocarase a nova 
sinalización adecuada ao novo deseño. 
 
Finalmente, aproveitarase a execución destas sendas para executar a obra civil de 
iluminación para un futuro soterramento das liñas, a instalación dun prisma de 
telecomunicacións, para evitar futuras demolicións da actuación agora executada, e 
colocaranse varandas en desniveis superiores a 55 centímetros. 
 
O Goberno galego mantén a súa aposta por intervención que favorecen unha Galicia 
mellor conectada e máis vertebrada, mellorando as comunicacións nos municipios e 
primando unha mobilidade máis cómoda, segura e sustentable. 

Situación da zona de actuación 

RUEDA DESTACA QUE A XUNTA SUPERA OS 380 M€ DE 
INVESTIMENTO EN LICITACIÓN NO QUE VAI DE ANO, O QUE 
SUPÓN A POSTA EN MARCHA DE 2.100 VIVENDAS PÚBLICAS 
  
― Salienta que, deste xeito, “xa se acadou o compromiso” de habilitar 4.000 novas 

vivendas de promoción pública nesta lexislatura 
― O importe das obras licitadas nos nove primeiros meses do ano supón o 76% do 

previsto para este ano, 500M€ 
― No último trimestre deste 2026 licitaranse as obras de 617 vivendas 
― “A licitación da Xunta nos seis primeiros meses do ano multiplica por máis de 100 á 

do Goberno de España en Galicia”, resalta o presidente 
― A Xunta ten actualmente 1.861 novas vivendas de promoción pública en obra e no 

que vai de ano foron entregados xa 102 novos fogares  

O presidente da Xunta, Alfonso Rueda, destacou hoxe os datos dun informe elaborado 
pola Consellería de Vivenda e Planificación de Infraestruturas que revela que o Goberno 
autonómico “licitou as obras de case 2.100 vivendas públicas entre xaneiro e setembro, 
por un importe que supera os 380 M€”.  

Estes datos da evolución do volume de contratación pública durante os nove primeiros 
meses de 2026 confirman que o compromiso de licitación para este ano 2026 será 
cumprido e superado. Ademais, tal e como resaltou o presidente, “neste momento xa 
están en marcha máis das 4.000 vivendas que nos comprometemos a ter listas en 2028, 
concretamente 4.670”. 

As cifras 
En concreto, entre xaneiro e setembro, a Xunta licitou as obras de 2.090 novas vivendas 
de promoción pública, o 77,75 % das 2.688 previstas para todo o ano, cun investimento 
que acada os 378,1 M€, o 75,89 % do importe programado. Tal e como explicou Rueda, 
“331 xa están en obras”. 

A estas actuacións súmanse as intervencións do programa Rexurbe, que en 2026 
incorporou a licitación da rehabilitación de 10 vivendas, cun investimento de mais de 2,6 
M€. 

Ademais, ata decembro, a Xunta licitará as obras doutras 617 novas vivendas, polo que 
ao peche de 2026 estarán licitadas 2.707 novas vivendas, o 100,7 % do obxectivo anual, 
acadando un investimento global que roldará os 500M€. 

En concreto, as 617 que serán licitadas no último trimestre de 2026, suporán actuacións 
previstas en concellos como Ames, Arteixo, Carballo, A Coruña, Culleredo, Narón, Sada, 
Santiago de Compostela, Viveiro, Bueu, Baiona, Pontevedra, Salceda de Caselas e Lalín. 

1.861 vivendas están xa en obras e 102 foron entregadas este ano 
O informe avaliado hoxe polo Executivo autonómico evidencia que o esforzo da Xunta 
non se limita á planificación e á licitación, senón que se traduce en actuacións 
actualmente en execución e en novas vivendas que xa están chegando ás familias. 
 
Na actualidade, segundo indicou o presidente “hai 1.861 vivendas de promoción pública 
en obras, que xa estaban licitadas antes de empezar o ano”. 
 
Ademais, durante este ano xa se entregaron 102 vivendas de promoción pública: en xullo 
un total de 78  en Valdecorvos,  e o pasado martes  outros 24 fogares en Lamas de 
Abade, en Santiago. 
 
Estas actuacións permiten que o investimento en vivenda pública se traduza xa en novos 
fogares para as familias, ao tempo que continúa a incorporación de novas promocións 
ao parque público galego. 
 
Esforzo investidor da Xunta fronte ao Estado 
Neste balance evidenciase que a vivenda pública marca o ritmo da contratación da Xunta 
nesta lexislatura, producíndose o maior salto no ámbito residencial. 
 
A Xunta, a través do Instituto Galego de Vivenda e solo (IGVS) pasou de licitar 45,3 M€ 
no primeiro semestre de 2025 a 99,8 M€ en 2026, cun incremento superior ao 120 %. A 
esta cifra engádense os 205,2 M€ licitados a través da Sociedade de Vivenda Pública de 
Galicia (Vipugal), de maneira que ambos organismos mobilizaron máis de 305 M€ euros 
en seis meses. E, en apenas dous meses máis, a Xunta supera xa os superase xa os 380 
M€.  
 
No balance, tamén se sinala a diferenza entre o volume de actuación e investimento que 
está mobilizando a Xunta e o executado polo Estado neste ámbito. 
 
Segundo os datos da Federación Galega da Construción, a práctica totalidade da 
licitación residencial realizada en Galicia durante o primeiro semestre deste 2026 
proceda da Xunta. Neste período, entre xaneiro e xullo, a Consellería de Vivenda e 
Planificación de Infraestruturas licitou contratos por máis de 305 M€ vinculados á 
redacción de proxectos, execución de obras e traballos técnicos no ámbito residencial.  
 
Pola súa banda, os organismos estatais licitaron contratos por menos de 3,2 M€, dos 
que unicamente 6.000 euros corresponden ao Ministerio de Vivenda e Axenda Urbana. 
 
“É dicir, a licitación da Xunta nos seis primeiros meses do ano multiplica por máis de 100 
a do Goberno de España en Galicia”, indicou Rueda, e, multiplica por máis de 50.000 a do 
Ministerio de Vivenda e Axenda Urbana. 

Ante esta situación, o Goberno galego reclama ao Estado que pase dos anuncios á 
execución efectiva e concrete en actuacións reais os compromisos anunciados en 
materia de vivenda, entre eles o relativo ás 183.000 vivendas. 
 
O Goberno galego  defende que a resposta ás dificultades de acceso á vivenda debe 
pasar fundamentalmente por incrementar a oferta, mobilizar solo residencial, facilitar a 
construción de vivenda pública e protexida e impulsar tamén actuacións 
complementarias como os aloxamentos compartidos, a transformación de baixos en 
vivendas, o remate de edificios inacabados ou a rehabilitación do parque existente. 
 
Así mesmo, considera necesario impulsar medidas que permitan mobilizar vivendas 
baleiras e ofrecer maior seguridade xurídica aos propietarios para incorporalas ao 
mercado do alugueiro. 
 
A Xunta reafirma o seu compromiso de seguir incrementando o parque público mediante 
nova construción, rehabilitación, adquisición de inmobles e mobilización de solo 
residencial, co obxectivo de transformar o esforzo investidor en novas vivendas en 
Galicia para as familias.  

A FROTA GALEGA AFRONTA 2027 NOS CALADOIROS NAFO COA 
REAPERTURA DO CAMARÓN, RECORTES NALGUNHAS ÁREAS E 
INCREMENTOS DE BACALLAU NA ZONA 3L E GALLINETA NA 
3LN 
 

— A Consellería do Mar informa ao Consello da Xunta dos resultados da 48ª 
reunión anual da organización, que tamén mantén os TAC da raia, pescada, pota, 
coreano e gallineta 3O 

— O acordo fixa recortes no bacallau 3M, a gallineta 3M e o fletán negro, mentres 
prorroga dous anos os peches para protexer os ecosistemas mariños vulnerables 

 
A Consellería do Mar deu conta ao Consello da Xunta do informe cos principais 
resultados da 48ª Reunión Anual da Organización de Pesqueiras do Atlántico Noroeste 
(NAFO), celebrada entre o 21 e o 25 de setembro en Vilna (Lituania), especialmente 
daqueles acordos que afectan á frota galega e ás principais especies obxectivo. As 
decisións adoptadas presentan resultados diferentes segundo os stocks, con 
incrementos significativos nalgúns recursos, mantemento dos TAC doutras pesqueiras e 
reducións en tres das especies de maior interese para a frota galega. Entre as principais 
novidades atópase a reapertura da pesqueira do camarón na división 3L, pechada 
durante varios anos. 
 
A frota galega que opera na área regulada pola NAFO está formada por arredor de dez 
buques con porto base en Vigo, Cangas e Marín, que permiten manter a bordo máis de 
200 postos de traballo directos, ademais doutros empregos indirectos vinculados á 
actividade. Entre os resultados positivos destaca o comportamento de dous stocks 
especialmente relevantes. O bacallau da división 3L contará cun TAC de 62.105,19 
toneladas, o que supón un incremento superior ao 55 % respecto ao exercicio anterior, 
en resposta á evolución positiva do stock. Pola súa banda, a gallineta 3LN contará cun 
TAC de 8.705 toneladas para 2027 e 2028, cun incremento superior ao 45 %. Tamén se 
mantén aberto o aproveitamento da gallineta 3O, cun TAC de 8.000 toneladas, evitando 
o peche desta pesqueira. 
 
A reunión da NAFO tamén acordou reducións noutros tres stocks. O fletán negro terá en 
2027 un TAC de 14.351 toneladas, un 2,57 % menos que en 2026. A Consellería do Mar 
mantén discrepancias respecto dos criterios empregados na aplicación da regra de 
control de capturas utilizada para determinar este TAC. No caso da gallineta 3M, o TAC 
queda establecido en 12.059 toneladas, o que representa unha redución do 22,88 % 
respecto das 15.636 toneladas de 2026. O bacallau 3M, pola súa parte, contará cun TAC 
de 12.452 toneladas, un 18,9 % menos que en 2026. A Consellería do Mar sinala no 
informe que, no caso das especies que sofren reducións, os TAC quedaron fixados no 
límite superior das recomendacións formuladas polo Consello Científico da NAFO. 
 
Preocupa a tendencia descendente 

Sen embargo, a Consellería do Mar móstrase preocupada pola tendencia descendente 
das tres especies mencionadas. No caso do fletán negro, esta evolución está relacionada 
coa parametrización da regra de control de capturas (HCR, polas súas siglas en inglés), 
que introduce unha tendencia descendente continuada desde 2023. Esta situación 
responde á interacción entre un obxectivo a longo prazo altamente conservador, a 
ponderación da tendencia, os límites asimétricos da variación do TAC e o punto de 
partida da incerteza do modelo da avaliación estratéxica de xestión. Polo tanto, todo 
parece indicar que os parámetros da HCR foron deseñados cunha asimetría precautoria. 
 
No caso do bacallau e da gallineta na división 3M, a preocupación está relacionada 
principalmente coa falta de actualización, por parte do CSIC (Goberno de España), dos 
datos sobre talla, idade e madurez destes stocks desde 2023. Esta situación xera un 
problema ao incrementar a incerteza no resultado da avaliación e nas proxeccións, ao 
non dispoñerse dos mellores datos científicos, e ao non estar esta incerteza cuantificada 
nin reflectida na táboa de riscos. Así, a Xunta de Galicia insta ao Goberno central a 
abordar a cuestión da dispoñibilidade e análise dos datos recompilados nas campañas 
científicas, co fin de resolver os problemas existentes de cara ao próximo ano, e que o 
sector non se vexa paralizado por esta falta de dilixencia administrativa. 
 
Pesqueiras que se manteñen 
A Comisión da NAFO acordou manter para 2027 os TAC de varias especies de interese 
para a frota galega. Así, a pescada branca ou bertorella 3NO mantén as 1.000 toneladas, 
a raia 3LNO as 7.000 toneladas, o coreano ou mendo 3NO as 1.461 toneladas e a pota 
3LMNO as 34.000 toneladas. Tamén se mantén en 8.000 toneladas o TAC da gallineta 
3O. A continuidade destas pesqueiras súmase aos incrementos acordados para o 
bacallau 3L e a gallineta 3LN e á reapertura do camarón na división 3L. 
 
Por outra parte, unha das principais novidades da reunión é precisamente a reapertura 
da pesqueira do camarón na división 3L, que permanecía pechada durante varios anos. A 
NAFO estableceu para 2027 un TAC de 1.641 toneladas, das que corresponden á Unión 
Europea 91,17 toneladas. O acordo permite recuperar esta actividade baixo un novo 
marco de xestión e supón a incorporación novamente desta pesqueira entre as 
posibilidades de captura reguladas pola organización.  
 
Protección dos ecosistemas 
A reunión anual tamén abordou as medidas destinadas á protección dos Ecosistemas 
Mariños Vulnerables (VME). Neste ámbito, acordouse prorrogar durante dous anos os 
peches existentes en determinadas zonas mariñas vulnerables, mantendo as medidas de 
protección dos ecosistemas. Ademais, aprobáronse recomendacións dos grupos de 
traballo científicos e técnicos relacionadas coa incorporación do enfoque ecosistémico á 
xestión pesqueira, a incidencia do cambio climático sobre os recursos e a avaliación dos 
stocks e dos ecosistemas mariños. 

A reunión de Vilna permite así establecer o marco de xestión das principais pesqueiras 
de interese para a frota galega no Atlántico Noroeste para os próximos exercicios, 
combinando as decisións sobre posibilidades de pesca coa protección dos recursos e dos 
ecosistemas nos Grandes Bancos de Terranova e na Flemish Cap. 
 

 


